
Монгол Улсын Их Хурлын 2009 оны намрын ээлжит чуулганы Аюулгүй байдал, гадаад бодлогын байнгын хорооны 2009 оны 11 дүгээр сарын 13-ны өдөр (Баасан гараг)-ийн хуралдаан 16 цаг 15 минутад Төрийн ордны “В” танхимд эхлэв.


Байнгын хорооны дарга, УИХ-ын гишүүн З.Энхболд ирц, хэлэлцэх асуудлыг танилцуулж, хуралдааныг даргалав.


Хуралдаанд ирвэл зохих 19  гишүүнээс13 гишүүн ирж, 68.4 хувийн ирцтэй байв. Үүнд:


Чөлөөтэй: Сү.Батболд, Э.Мөнх-Очир, Ч.Хүрэлбаатар, М.Энхболд. Даш.Зоригт.


Өвчтэй: Ш.Сайхансамбуу.


Монгол Улсын 2010 оны төсвийн тухай хууль, Монгол Улсыг хөгжүүлэх сангийн 2010 оны төсвийн тухай, Нийгмийн даатгалын сангийн 2010 оны төсвийн тухай хуулийн төслүүд (хоёр дахь хэлэлцүүлэг)


Хэлэлцэж буй асуудалтай холбогдуулан Сангийн сайд С.Баярцогт, тус яамны Зарлагын хэлтсийн дарга Б.Нямаа,  Хөрөнгө оруулалтын хэлтсийн дарга М.Батгэрэл, ахлах мэргэжилтэн Б.Доржсэмбэд, мэргэжилтэн А.Мандахнаран,   Батлан хамгаалахын сайд Л.Болд, тус яамны Төрийн нарийн бичгийн дарга М.Борбаатар,  Санхүүгийн хэлтсийн дарга Д.Жаргалсайхан, Тагнуулын ерөнхий газрын дэд дарга Г.Алтансүх, Санхүүгийн хэлтсийн дарга н.Шийрэв,  Гадаад харилцааны сайд Г.Занданшатар, дэд сайд Б.Болор, тус яамны Санхүүгийн хэлтсийн дарга Б.Барбаатар, нягтлан бодогч Б.Дэлгэржаргал,  Онцгой байдлын ерөнхий газрын дарга Ц.Амгаланбаяр, Зэвсэгт хүчний жанжин штабын дарга Ц.Бямбажав, Санхүүгийн хэлтсийн дарга Н.Батдолгор, УИХ-ын Аюулгүй байдал, гадаад бодлогын байнгын хорооны зөвлөх Ц.Нямдорж, референт Г.Нандинцэцэг нарын бүрэлдэхүүнтэй ажлын хэсэг байлцав.


Хуулийн төслийн талаархи танилцуулгатай холбогдуулан УИХ-ын гишүүн С.Оюун, О.Чулуунбат, Ц.Шинэбаяр, Н.Ганбямба, Я.Батсуурь, Н.Энхболд, Х.Наранхүү, С.Бямбацогт, Л.Болд нарын асуусан асуултад Сангийн сайд С.Баярцогт, ажлын хэсгээс Ц.Амгаланбаяр нар хариулж, тайлбар хийв.

З.Энхболд: -УИХ-ын гишүүн З.Энхболдын гаргасан, 2010 оны төсвийн төслийн 294 дүгээр хуудсанд байгаа 2009 оны тодотголын хүлээгдэж буй гүйцэтгэлийн дүнг 2010 оны орлогын доор тавьж өөрчлөх гэсэн саналыг дэмжиж байгаа гишүүд гараа өргөнө үү.     

Дээрх саналтай холбогдуулан УИХ-ын гишүүн Х.Наранхүү, С.Бямбацогт, Ц.Шинэбаяр, Л.Болд нарын асуусан асуултад Сангийн сайд С.Баярцогт хариулж, тайлбар хийв. УИХ-ын гишүүн Н.Энхболд, Х.Наранхүү, З.Энхболд нар санал хэлэв.

Зөвшөөрсөн

  6

Татгалзсан

  7

Бүгд


13

Гишүүдийн олонхийн саналаар дэмжигдсэнгүй. 
 2.УИХ-ын гишүүн Я.Батсуурийн гаргасан, ОХУ, БНХАУ, БНСУ, Казакстан, Кувейт улсад суугаа Элчин сайдын яамны дипломат ажилчдын орон тоог тус бүр нэгээр нэмэгдүүлэх гэсэн саналыг дэмжиж байгаа гишүүд гараа өргөнө үү.  

Зөвшөөрсөн

  3

Татгалзсан

10

Бүгд


13

Гишүүдийн олонхийн саналаар дэмжигдсэнгүй. 
3.УИХ-ын гишүүн С.Оюуны гаргасан,  2010 онд дэлхийн зах зээл дэх цэвэр зэсийн үнэ төсөвт тооцсон 5184.7 ам.доллараас өндөр байх зэсийн үнийн зөрүүгээс улсын төсвийн нэмэлт орлого хуримтлагдвал энэхүү орлогыг Монгол Улсыг хөгжүүлэх сангийн эрсдлийн санд хуримтлуулах гэсэн саналыг дэмжиж байгаа гишүүд гараа өргөнө үү. 

Зөвшөөрсөн

  7

Татгалзсан

  6

Бүгд


13

Гишүүдийн олонхийн саналаар дэмжигдлээ. 
 4.УИХ-ын гишүүн С.Оюуны гаргасан, Байгаль орчны сайдын багцын ан амьтан агнах зөвшөөрлөөс олох орлогыг 4.5 тэрбум төгрөгөөр бууруулж, 1.0 тэрбум төгрөг болгон өөрчлөх гэсэн саналыг дэмжиж байгаа гишүүд гараа өргөнө үү.

Дээрх саналтай холбогдуулан УИХ-ын гишүүн С.Оюун тайлбар хийв.

Зөвшөөрсөн

  4

Татгалзсан

  9

Бүгд


13

Гишүүдийн олонхийн саналаар дэмжигдсэнгүй. 
Дээрх саналаар УИХ-ын гишүүн С.Оюун цөөнх болов.

5. УИХ-ын гишүүн С.Оюуны гаргасан, Эрүүл мэндийн сайдын багцад 2010 оны төсвийн төсөлд телемедицинийг улсын хэмжээнд нэвтрүүлэхэд зориулж 3.5 тэрбум төгрөг нэмж тусгуулах гэсэн саналыг дэмжиж байгаа гишүүд гараа өргөнө үү.

Дээрх саналтай холбогдуулан Х.Наранхүү санал хэлж, УИХ-ын гишүүн С.Оюун тайлбар хийв.

Зөвшөөрсөн

12

Татгалзсан

  1

Бүгд


13

Гишүүдийн олонхийн саналаар дэмжигдлээ. 

 6. УИХ-ын гишүүн О.Чулуунбат, С.Оюун нарын гаргасан, Хөгжлийн банк байгуулахад дүрмийн сангийн 8.0 тэрбум төгрөг төсөвт тусгасныг хасах гэсэн саналыг дэмжиж байгаа гишүүд гараа өргөнө үү.

Дээрх саналтай холбогдуулан УИХ-ын гишүүн С.Оюун тайлбар хэлэв.

Зөвшөөрсөн

  7

Татгалзсан

  6

Бүгд


13

Гишүүдийн олонхийн саналаар дэмжигдлээ. 
7. УИХ-ын гишүүн С.Бямбацогт, Д.Балдан-Очир, Д.Хаянхярваа нарын гаргасан, Гадаад харилцааны яамны сайдын багцад Монгол Улсыг гадаадад сурталчлах зардал 72.0 сая төгрөг төсөвлөгдсөнийг 128.0 сая төгрөгөөр  нэмэгдүүлж, 200.0 сая төгрөг болгон төсөвт нэмж тусгуулах гэсэн саналыг дэмжиж байгаа гишүүд гараа өргөнө үү. 

Дээрх саналтай холбогдуулан  УИХ-ын гишүүн Л.Болдын асуусан асуултад Сангийн сайд С.Баярцогт, ажлын хэсгээс Б.Болор нар хариулж, тайлбар хийв. УИХ-ын гишүүн С.Бямбацогт, Х.Наранхүү, Р.Амаржаргал нар санал хэлэв. 

Зөвшөөрсөн

  8

Татгалзсан

  5

Бүгд


13

Гишүүдийн олонхийн саналаар дэмжигдлээ. 
8. УИХ-ын гишүүн Н.Ганбямба, Д.Балдан-Очир, С.Бямбацогт, Д.Хаянхярваа, Я.Батсуурь, Ц.Шинэбаяр нарын гаргасан, Гадаад харилцааны сайдын багц дахь гадаад улс орнуудад ажиллаж, амьдарч буй Монгол Улсын иргэдтэй харилцах, иргэдийн эрх ашгийг хамгаалахад зориулж 123.0 сая төгрөгийг 327.0 сая төгрөгөөр нэмэгдүүлж,  500.0 сая төгрөг болгон төсөвт нэмж тусгуулах гэсэн саналыг дэмжиж байгаа гишүүд гараа өргөнө үү.

Дээрх саналтай холбогдуулан УИХ-ын гишүүн Р.Амаржаргал, С.Оюун, С.Бямбацогт нарын асуусан асуултад ажлын хэсгээс Б.Болор, Б.Барбаатар нар хариулж, УИХ-ын гишүүн Д.Балдан-Очир, Р.Амаржаргал, З.Энхболд нар санал хэлж, УИХ-ын гишүүн Г.Занданшатар тайлбар хийв.

Зөвшөөрсөн

  6

Татгалзсан

  7

Бүгд


13

Гишүүдийн олонхийн саналаар дэмжигдсэнгүй. 

Дээрх саналаар УИХ-ын гишүүн С.Бямбацогт цөөнх болов.

9. УИХ-ын гишүүн Э.Мөнх-Очир, Ц.Шинэбаяр, Я.Батсуурь нарын гаргасан, Тагнуулын ерөнхий газрын “Цахим архив” төсөл хэрэгжүүлэхэд 138.2 сая төгрөг төсөвт тусгах гэсэн саналыг дэмжиж байгаа гишүүд гараа өргөнө үү.

Дээрх саналтай холбогдуулан ажлын хэсгээс Б.Алтансүх тайлбар хийв.    

Зөвшөөрсөн

  7

Татгалзсан

  6

Бүгд


13

Гишүүдийн олонхийн саналаар дэмжигдлээ. 
 10. УИХ-ын гишүүн С.Оюун, Ц.Шинэбаяр, Я.Батсуурь, Х.Наранхүү, Д.Балдан-Очир нарын гаргасан, Багануурын уурхайн тоног төхөөрөмжийн шинэчлэлд 9.4 тэрбум төгрөг зарцуулах гэснийг “Шивээ-Овоо, Багануурын” гэж өөрчлөх гэсэн саналыг дэмжиж байгаа гишүүд гараа өргөнө үү.

Зөвшөөрсөн

  8

Татгалзсан

  5

Бүгд


13

Гишүүдийн олонхийн саналаар дэмжигдлээ. 
Байнгын хорооноос гарах санал, дүгнэлтийг УИХ-ын гишүүн Ц.Шинэбаяр УИХ-ын чуулганы нэгдсэн хуралдаанд танилцуулахаар тогтов.

 Хуралдаан 18 цаг 10 минутад өндөрлөв.

Тэмдэглэлтэй танилцсан:

АЮУЛГҮЙ БАЙДАЛ, ГАДААД 

БОДЛОГЫН БАЙНГЫН ХОРООНЫ

ДАРГА З.ЭНХБОЛД

Тэмдэглэл хөтөлсөн:

ХУРАЛДААНЫ ТЭМДЭГЛЭЛ

ХӨТЛӨГЧ Д.ЭНЭБИШ

УИХ-ЫН 2009 ОНЫ НАМРЫН ЭЭЛЖИТ ЧУУЛГАНЫ АЮУЛГҮЙ
БАЙДАЛ, ГАДААД БОДЛОГЫН БАЙНГЫН ХОРООНЫ 11 ДҮГЭЭР
САРЫН 13-НЫ ӨДРИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Хуралдаан 16 цаг 15 минутад эхлэв.


З.Энхболд: -Аюулгүй байдал, гадаад бодлогын байнгын хорооны 2009 оны 11 сарын 13-ны өдрийн хуралдааныг эхлүүлье. Хуралдааны ирцийг танилцуулъя. Амаржаргал, Батсуурь, Ганбямба, Гончигдорж, Жекей, Наранхүү, Оюун, Хаянхярваа, Чулуунбат, Н.Энхболд нар ирсэн. Зоригт сайд чөлөөтэй байгаа юм байна. Шинэбаяр гишүүн нэмж ирлээ. Орхон аймагт томилолттой байгаа юм байна. Мөнх-Очир Солонгос Улсад томилолттой яваа. Ерөнхий сайд, Шадар сайд, Хэрэг эрхлэх газрын дарга 3 сайд шалтгаангүй байна одоогийн байдлаар.


Ингээд ирц хангалттай байгаа учраас хурлаа эхэлье. Болд сайд орж ирж байна. Занданшатар сайд хаана байна. Чөлөөтэй юу. Гадаад яамнаас огт мэдээгүй байна шүү дээ Байнгын хорооны ажлын хэсгээ. Энд байхгүй байна шүү дээ. Байна уу. За ирсэн яамдаас эхлээд явчихъя. Гадаад яам сайд нь ирээгүй юм чинь яваандаа болно биз. 

Одоо хэлэлцэх асуудлаа баталъя. Монгол Улсын 2010 оны төсвийн тухай хууль, Монгол Улсыг хөгжүүлэх сангийн 2010 оны төсвийн тухай, Нийгмийн даатгалын сангийн 2010 оны төсвийн тухай хуулиудын төслүүдийн хоёр дахь хэлэлцүүлгийг хийнэ. Өөр саналтай гишүүд байна уу, нэмэх. Хэлэлцэх асуудлаа батлах уу. За гараа өргөчихье. Тоолдог хүн байгаа юу. Хэлэлцэх асуудлаа бүгдээрээ дэмжсэн. 

Ажлын хэсгийн бүрэлдэхүүнийг танилцуулъя. Ажлын хэсэг хаана байна. Баярцогт Сангийн сайд, Батлан хамгаалахын сайд Болд, Бямбажав Зэвсэгт хүчний жанжин штабын дарга, Амгаланбаяр Онцгой байдлын ерөнхий газрын дарга, Жаргалсайхан Батлан хамгаалах яамны санхүүгийн хэлтсийн дарга, Барбаатар Гадаад харилцааны яамны Санхүүгийн хэлтсийн дарга, Гадаад харилцаа, худалдаа гэж болчихсон биш билүү. Англи дээрээ trade гэдэг үг нэмчихсэн юм уу. Алтанзул Сангийн яамны Орлогын хэлтсийн дарга, Батгэрэл Сангийн яамны Хөрөнгө оруулалтын хэлтсийн дарга, Доржсэмбэд Сангийн яамны Хөрөнгө оруулалтын хэлтсийн ахлах мэргэжилтэн, Мандахнаран Сангийн яамны Зарлагын хэлтсийн мэргэжилтэн, Батдолгор Зэвсэгт хүчний жанжин штабын санхүүгийн хэлтсийн дарга, Борбаатар Батлан хамгаалах яамны Төрийн нарийн бичгийн дарга, Алтансүх Тагнуулын ерөнхий газрын дэд дарга, Шийрэв Тагнуулын ерөнхий газрын санхүүгийн хэлтсийн дарга, Дэлгэржаргал Гадаад харилцааны яамны нягтлан бодогч ийм ажлын хэсэг ирсэн байна. 

Одоо асуулт асуух бол салбар салбараараа яваад тийм заагтай явах уу, эсвэл хамаагүй явчих уу. За эхлээд ийм дарааллаар явъя. Ерөнхий төсвийн асуулт, дараа нь Батлан хамгаалах, Онцгой байдал, Гадаад яам одоогоор сайд нь ирээгүй байгаа учраас ийм дарааллаар явъя. 

Хуулийн төслүүдтэй холбогдуулж асуулт асуух ажил эхэлж байна. Асуулт асуух гишүүд гараа өргөнө үү. Оюун гишүүн, Чулуунбат, бүгдээрээ юм байна даа. Ганбямба гишүүн хүртэл бүгдээрээ яваад Амаржаргал, асуухгүй юу, Оюун гишүүнээс Ганбямба гишүүн хүртэл бүгдээрээ асууя гэсэн. Яг энэ дарааллаар нь асуултаа асууя. За Оюун гишүүн.

С.Оюун: -Би энэ зэсийн үнэ, зэсийн тогтворжуулалтын сантай холбоотой дахиж тодруулмаар байна. Өчигдөр Сангийн сайд зарчмын зөрүүтэй санал оруулбал дэмжинэ гэж чуулган дээр хэлсэн. Гэхдээ хэлэх бол нэг. Тэгээд цаана нь жишээлбэл яг зарлага, орлого багасаад эхэлнэ шүү дээ. Тэрийг орлого багасах юмнуудыг зэрэгцүүлээд оруулбал хүлээж авахад бэлэн байгаа юм уу. Зэсийн үнэ яахав Эдийн засгийн байнгын хороон дээр яригдаж байгаа гэсэн л дээ. Гэхдээ яг зүгээр л дэмжихэд бэлэн гэж хэлсэн үү, өөрөөр хэлбэл төлөвлөж байснаас энэ төсөвт орсноос одоогийн та нарын оруулсныг бууруулахгүй байгаа шүү дээ. Заавал бууруулах албагүй. Оруулсан үнээрээ хэвээрээ байж байгаад зарчмын санал оруулах гээд байгаа байхгүй юу. Ирэх жил, одоо энэ төсөвт орсон зэсийн үнээс зэсийн үнэ давбал тэр мөнгийг зарцуулахгүй ээ, тэрийг одоо хуримтлалын санд хийнэ гэсэн зарчмын зөрүүтэй санал.

Өнгөрсөн жил бас Төсвийн байнгын хороон дээр гаргасан, харамсалтай нь Хүрэлбаатар дарга тухайн үедээ нөгөө санал хураах санал руу оруулаагүй тэгээд орхигдуулчихсан. Энэ жил яг ийм санал оруулах юм бол дэмжих үү гэж яриад байна. Хэрэв бүр буулгахаар оруулж ирээд орлогыг нь буулгана гэх юм бол хамаагүй ээ бууруулж болно гэсэн зориг байгаа юу Сангийн сайдад. 

С.Баярцогт: -Эдийн засгийн байнгын хороон дээр өнөөдөр ажлын хэсэг нь 4700-гаар болгоё гэдэг ийм санал тавьсан. Тэгээд гишүүд ярилцаад Эдийн засгийн байнгын хорооноос 2011 он гэхэд зэсийн үнийг удаан хугацааны олон жилийн дунджаар авдаг байя гэсэн Чилийн зарчим дээр ерөнхийдөө суурилъя гэдгээр тогтсон. Тэгээд 10 оныхыгоо бол 5185-аар авъя гэж ингээд шийдсэн. Оюун гишүүний гаргаж байгаа саналыг бол дэмжиж байна. Өөрөөр хэлбэл 5185-аас дээшээ гарсан үнийн зөрүүгээр зарцуулахгүй ээ, тэрийг бол шууд одоогийн эх үүсвэр дээр 82 тэрбум төгрөгний эх үүсвэргүй алдагдал байгаа байхгүй юу. Одоо тэрийгээ санхүүжүүлдэг юм уу, эсвэл хуримтлал болгодог юм уу, ямар ч байсан төсвийн тодотгол бол хийхгүй гэдгээр тохирсон. Ийм санал гаргаад зарчмын саналаа хураалгаад явбал энэ бол төсвийг маш их эрүүлжүүлнэ, төсвийн тодотгол хийх шаардлага гарахаа болино гэсэн үг.

Өнгөрсөн жилийн хоёр дахь төсвийн тодотгол бол зэсийн үнийн өсөлттэй холбоотой төсвийн тодотгол байсан шүү дээ. Тэгэхээр ийм юм хийгдэхгүй ээ. Энэ саналыг дэмжиж байна. Баярлалаа.

З.Энхболд: -Оюун гишүүний асуулт бол амаараа дэмжих яах вэ, тэрэнтэй холбогдож буурч байгаа орлогыг та нар яаж нөхөх юм бэ гэж асуугаад байна шүү дээ. 

С.Баярцогт: -Оюун гишүүн ингэж байгаа юм.

С.Оюун: -2 асуулт тавьсан юм.

С.Баярцогт: -2 асуулт тавиад, эхнийх нь хариулагдчихсан шүү дээ. Яагаад гэвэл ерөнхий зарчмаараа Эдийн засгийн байнгын хороонд бүх гишүүд тийм санал гаргаж байгаа юм. 11 оноос эхлээд энэ зарчим руугаа шилжье. Энэ жилийн хувьд хүндрэлтэй юм байна. Яагаад вэ гэвэл шууд 63 тэрбум төгрөг буурч байгаа учраас болохгүй юм байна гээд ойлголцсон.

С.Оюун: -Тийм, тэгэхдээ Эдийн засаг тусдаа учраас хоёр асуугаад байгаа юм. Нэгдүгээрт нь 5180 хэдээрээ явдагаараа яваад хуримтлуулах, хоёр дахь нь үнээ багасгая гэсэн санал жишээлбэл гарвал тэр зарлагыг багасгах тийм юу Сангийн яаманд зориг байх уу, эсвэл наадах чинь нэмэргүй ээ гэж хэлэх гээд байна уу гэдгийг.

С.Баярцогт: -Энэ жилийн хувьд боломжгүй юм байна. Яагаад вэ гэвэл энэ жилийн хувьд орлого талдаа угаасаа 116 байхгүй болж байгаа. Дээрээс нь дахиад орлого тал дээр 63 байхгүй болох юм бол энэ бол маш их хэмжээний хүндрэл үүснэ. Энэ төсвийн 3 хувьтай тэнцчихнэ. Тийм учраас энэ бол өөрөө хүндрэл авчирна. Тийм болохоор харин хоёр дахь саналыг бол би зарчмын санал гэж хураалгах хэрэгтэй гэж үзэж байгаа. Тэгвэл зэсийн үнийн өсөлттэй холбоотойгоор төсвийн тодотгол хийх шаардлагагүй болчихно гэсэн үг. Тэртэй тэргүй эх үүсвэргүй алдагдал 82 тэрбум байгаа учраас 5185-аас дээшээ гарсан нөхцөлд бол тодотгол хийхгүй, тэрэнгээр нь эсвэл хуримтлалын сан үүсгэнэ, эсвэл эх үүсвэргүй төсвийн алдагдлыг хаана гэдгээрээ явчихвал болж байгаа юм. Баярлалаа.

З.Энхболд: -Чулуунбат гишүүн асуултаа асууя.

О.Чулуунбат: -Баярлалаа. Би бас энэ талаар урд нь Баярцогт сайдаас асууж байсан л даа. Тэгээд энд бас тодотгоод асуучихъя. Ер нь манай хамгийн, өнөөдрийн нэг гол том проблем маань энэ зарлага байнга өсөөд байгаа шүү дээ тийм үү. Зарлага дээрээ бид нар реформ хийж чадахгүй байна гээд яриад л байдаг, яриад байдаг жил болгоныхоо төсвөө нөгөө хуучин зарлагынх нь зарчмаар оруулж ирээд байна. Тэгэхээр сая тэр энэ бүрэлдэхүүнд Сангийн яамны хөрөнгө оруулалтын газрын ажилтан байна гэсэн. Нийт энэ жил энэ орон нутгуудаас сургууль, цэцэрлэг, эмнэлэг, захиргааны энэ засвар үйлчилгээнд захиалсан хөрөнгө оруулалтын дүн ер нь нийт хэд байна нэгд.

Хоёрт, Сангийн яам энэ захиалгуудыг аваад ямар нэгэн одоо мэргэжлийн хяналтаар дүгнэлт хийлгүүлсэн үү, энэ сургуулийг засах шаардлагатай юм байна, энэ цонхыг солих ёстой юм байна, энэ эмнэлгийн дээврийг нь солих ёстой юм ч гэдэг юм уу. Манай урд урдны энэ зарлага ерөөсөө ямар ч ийм мэргэжлийн хяналтын дүгнэлтгүйгээр хөрөнгө оруулалтын үнэлгээгүйгээр дандаа хийгдээд ирсэн байхгүй юу. Тэгээд өнөөдөр бид нар төсвийн алдагдал 5, 6 гээд бараг нөгөө манай  одоо үндэсний байдалд нөлөөлөхөөр шахуу, Монгол Улсын нэр хүндэд нөлөөлөхөөр шахуу том алдагдал биччихсэн мөртлөө дотор нь байгаа зарлага маань ингэж хамаагүй зараад байгаа байхгүй юу. Энийг жаахан тоо баримтаар нэмээд хэлээд өгөх арга байна уу нэгдүгээр асуулт.

Хоёрт, нийгмийн даатгалын санд өртэй байгаа шүү дээ. Энэ жил тэр Монгол Улсыг хөгжүүлэх санд мөнгөө цуглуулахаасаа илүү түрүүлээд энэ рүүгээ мөнгөө хийж байвал яасан юм бэ. 

С.Баярцогт: -Хөрөнгө оруулалтын зардлын хувьд бол мэргэжлийн хяналтаар дүгнэлт гаргуулаагүй ээ. Хөрөнгө оруулалт бол маш эрчимтэй өссөн гэдэгтэй бүгдээрээ санал нэг байгаа. Ерөөсөө 4-хөн жилийн дотор үндсэндээ 9 дахин өсчихсөн байгаа хөрөнгө оруулалт. Тэгээд хөрөнгө оруулалтын хувьд бид нар Сангийн яам, одоо ингээд гишүүд нэг буруу яриад байгаа. Хөрөнгө оруулалт болон энэ зардлыг Сангийн яаман дээр танадаг юм байна гэсэн нэг тийм юм байгаа. Сангийн яаман дээр ерөөсөө танадаггүй. Төсвийн хүрээний мэдэгдэл хавар баталсаны дагуу яам яамдад нь зардлын хязгаар өгчихөж байгаа. Тэгэхээр яам нь бол мэдээж хэрэг 100 ч юм уу, 100 тэрбумын эрхтэй байлаа гэхэд 1000-ынхыг аваад ороод ирдэг байхгүй юу. Тэгэнгүүт та нар өөрсдөө хөрөнгө оруулалтаа эрэмбэлээд энэ хязгаартаа бариа л гэж байгаа. Тэрнээс Сангийн яам бол the rest-ийг нь өгөхгүй байгаа юм. Бид нар бол.

О.Чулуунбат: -Уучлаарай Баярцогт сайд аа. Наад зарчим чинь л харин хамгийн буруу бөгөөд хамгийн үрэлгэн зарлаган зарчим биш үү. Сангийн яам яамдуудад өгөхдөө төсвийн ерөнхий менежерүүд байгаа шүү дээ. Манай сайд, сайд нар бол аль болох их зарлага захиалж байгаа байхгүй юу. Тэд нар чинь бүгдэнд нь тендер зарлаад, бөөн бизнес байгаа шүү дээ. Тийм учраас та нар хязгаар өгчих ёстой байхгүй юу. Манайх энэ жил төсвөө 0.2-ын алдагдалтай барина, та нар энэнээс хэтрүүлж болохгүй шүү. Тэгээд та нар наад захиалгаа мэргэжлийн хяналтаар, хөрөнгө оруулалтын хяналтаараа баталгаажуулаа гэсэн ийм санал байж болдоггүй юм уу. 

С.Баярцогт: -Тийм, тэрийг яг тэгж өгч байгаа байхгүй юу. Таны хэлж байгаа. Тэрийг бол Засгийн газар биш Улсын Их Хурал хийж байгаа. Төсвийн хүрээний мэдэгдэл гээд хавар баталж байгаа шүү дээ. Төсвийн хүрээний мэдэгдэл дээр бол төсвийг 4 хувийн алдагдалтай, орлого, зарлагыг нь бол ДНБ-ний 31, 37 гээд батлаад өгчихсөн байхгүй юу. Тэгээд яг энэ хуваарьтай батлаад л бид нар төсвийн ерөнхийлөн захирагч хэрвээ нийслэлийн болон орон нутгийн засаг захиргааг оруулахгүйгээр бол 25 ерөнхийлөн захирагч байгаа. Тэр тэгээд дээрээс нь 21 нэгж ингээд үндсэндээ бол 46 төсвийн ерөнхийлөн захирагчтай бол орлого, зарлагынхаа хязгаарыг хуваагаад өгчихөж байгаа байхгүй юу. Яг тэрэн дотроо л эрэмбээ өөрсдөө тогтоо гэж байгаа юм.Энэ бол хоёр юмаар хэмжигдэнэ. Нэг нь болохоор төсвийн ерөнхийлөн захирагчаараа, нөгөөдөх нь аймаг, орон нутгаараа. Нэг concurrence гэдэг шиг 2 зүйлийг нэгтгэж байж энэ төсвийн хөрөнгө оруулалт бол яригдаж байгаа ийм зүйл байгаа юм. 

Нийгмийн даатгалын сангийн хувьд энэ жил тоогоо тохирч байгаа. Энэ жил тоогоо тохирсон. Энэ бол их том дэвшил гэж үзэж байгаа учраас 6 тал 6-лаа гарын үсэг зураад, улсын төсөв 236.3 тэрбум төгрөгний өглөгтэй байна яг одоогийн байдлаар. Дараа нь нэрийн дансыг одоо бид нар хийсвэр нэрийн данс байгаа шүү дээ. Тэрийг мөнгөжүүлээд ажиллуулъя гэх юм бол 1.7 их наяд байгаа. Тэгэхээр анх бол 2006 онд яаж тохирсон бэ гэхээр энэ тооцоонуудыг анх хийж байгаад 2008 оноос эхлээд үе шаттайгаар мөнгөжүүлээд өргүй болгоё гэсэн юм байна лээ. Тэгээд 2008 ондоо суулгаж чадаагүй, сонгуулийн жил, 2009 он хямралын жил суулгаж чадаагүй, энэ жил бас суулгаж чадаагүй. Тэгэхээр ерөнхийдөө нөгөө Хүний хөгжлийн сангийн бэлэн биш хэлбэр нь нийгмийн даатгал, эрүүл мэндийн даатгалын сан, сургалтын төлбөр, байрны асуудал гээд зөндөө саналууд байгаа учраас ийм маягаар зохион байгуулалттайгаар шийдэх нь зөв юмаа гэсэн ийм л байр суурьтай байгаа.

Ямар ч байсан энэ жилийн хувьд бол хэдий хэмжээний өртэй нэрийн дансыг хэдий хэмжээгээр бид нар мөнгөжүүлэх ёстой юм бэ гэдгээ л тохирч авсан ийм л жил боллоо үндсэндээ. 

З.Энхболд: -Чулуунбат гишүүний асуултанд хариулт өгөгдөв үү. Болсон уу? Шинэбаяр.

Ц.Шинэбаяр: -Тэгэхээр энэ гадаад орнуудад Дипломат төлөөлөгчдийн газрууд дээр энэ орлого ер нь яаж төлөвлөгдсөн бэ ирэх оны орлого, өнгөрсөн жил Солонгос, ОХУ-ын Улаан-Үдийн консулын газар дээр явж байхад манай мөнгийг өөр Элчин сайдын яам руу хуваарилчихлаа гэж яриад байгаа юм. Солонгос бол манай мөнгийг урд жил нь Польш руу явуулчихсан, энэ жил одоо ингээд Япон руу явуулчихлаа. Манай мөнгийг ингэж болохгүй шүү дээ гэсэн ийм асуудал тавиад байгаа байхгүй юу. Тэгэхээр энэ ийм орлого ороод, тэгээд энэ нь одоо энэ төсөв дээр бид нарын тооцоогүйгээр яам нь хуваарилаад байдаг юмуу, яадаг юм бэ ийм асуудал гараад байдаг юм. Энийг Сангийн яам хэр мэдэж байгаа вэ. Энэ дээр нэг хариулт авмаар байна.

З.Энхболд: -Шинэбаяр гишүүн ээ, яг тухайн яамтай холбогдсоныг ерөнхий асуулт дууссаны дараа асууя гэсэн. Одоо Сангийн яамнаас голцуу асуучихаад, дараа нь тухайн яам руу очихоороо асуулгая. Сөөлжиж явъя гэдэг санал гараад байгаа учраас Ганбямба гишүүнд асуулт өгчихье. Гадаад яаман дээр.

С.Баярцогт: -Шинэбаяр гишүүний саяны асуулт бол Гадаад яамны ч бас хариулах ёстой асуулт биш. Ерөнхий төсвийн зарчмын асуудал байгаа юм. Яагаад вэ гэвэл тодорхой Элчин сайдын яамнууд орлого бий болгодог. Орлого бий болгодоггүй бас Элчин сайдын яамнууд байгаа байхгүй юу. Тэгэхээр бид нар яадаг вэ гэхээр Гадаад яамнаас төвлөрүүлэх ёстой орлогыг нэгтгээд тэгээд тэнд дутагдал байгаа бол төсвөөс нэмж өгөөд, тэгээд эргээд тэгшитгээд Элчин сайдын яамдуудад өгдөг байхгүй юу. Тийм учраас яахав механикаар л ярьсан байна л даа. Яагаад вэ гэвэл манайх бол жишээ нь Солонгос бол ийм хэмжээний орлоготой байхад бид нар нөгөө нийт тоогоороо тэгшитгэчихсэн учраас орлогыг нь татан төвлөрүүлэхгүй, тэндээс юу гэдэг юм Польшийн Элчин сайдын яам руу тэр орлогоо явууллаа гэдэг ерөнхий зарчмын хувьд л тэгж яригдаж байна гэсэн үг тэнд.

З.Энхболд: -Ганбямба гишүүн асуултаа асууя.

Н.Ганбямба: -Тэгэхээр одоо бол яг нарийндаа төсвийн орлого өргөн баригдсан хэмжээ бол бодит бололцооноосоо арай өндөр орлого орж ирсэн гэж ойлгоод байгаа шүү дээ. Тийм учраас Эдийн засгийн байнгын хороон дээр зэсийн баяжмалын үнийг бас нэг арай өөр хэмжээнд оруулаад орлогоо багасгая гэж тайлбар тавьж байгаа нь тийм учиртай. Тэгээд одоо 5185 доллараар бодсон энэ орлого явж байгаа тиймээ. Одоогийн энэ төсвийн өргөн баригдсан орлого. Яг ний нуугүй хэлэхэд төсвийн орлогын тогтворгүй орлого дээр суурилсан зарлага нэмэгдээд яваад байгаа юм. Тийм учраас орлогоо ч танахаар, зарлагаа ч танахаас өөр аргагүй болчихоод байгаа юм. За юу ч гэсэн орлогоо орхиё. Зарлагын хувьд бол үр ашиггүй зарлагуудаа тайрах, танах юм руугаа орохгүй бол одоо яг одоогийн байдлаар 150 хэдэн тэрбум төгрөгний хөндлөнгийн дахиад зарлага нэмэх хөндлөнгийн санал орж ирсэн юм байна тиймээ. Ийм байдлаар бид нар төсвөө хэлэлцээд үр дүнд хүрэхгүй ээ.

Яг ний нуугүй хэлэхэд бол төсвийн шинэчлэл хийх гээд уг нь оролдоод байгаа энэ оролдлогоо л бид нар дэмжмээр байгаа юм. За одоо энэ удаа бол зарлагын реформ хийх боломжгүй ороод ирлээ шүү дээ. Яагаад вэ гэвэл бүтцийн өөрчлөлт хийгдээгүйгээс болоод энэ реформын шинэчлэл хийгдээгүй байна, төсвийн зарлагын шинэчлэл хийгдэх боломжгүй болсон юм. Яагаад гэхээр бүтцийн өөрчлөлт хийгээгүйгээс болоод та нар ингээд яам яам дээр манай энэ Батлан хамгаалах, Гадаад яамнууд дээр зардлууд ингээд танаад ирсэн шүү дээ. Тэгэхээр бүр дутуу алсан могой шиг болгочихдог. Нэгэнт л бүтцийн өөрчлөлт хийж л яам, агентлагаар нь цөөлөхгүйгээр хоёрын хооронд ингээд тайраад тайраад байхаар эд нар үйл ажиллагаа явуулах зардалгүй, одоо бол үндсэндээ энэ 4 дүгээр улиралд мөнгөгүй л болчихоод байгаа шүү дээ. Тэгэхээр зэрэг одоо бид нар ерөөсөө зарчмаа тохироод авмаар байна. Одоо бид энэ салбар салбар дээрээ яаж үр ашиггүй, үр ашиггүй зардлуудыг яаж хэмнэх вэ. Өөрөөр хэлбэл энэ дотор захиргааны зардалтай холбоотой бараа үйлчилгээ худалдан авах зардал яагаад ийм их өндөр өсчихөв өө. 22 хувиар яагаад өсөөд ороод ирчихэв ээ. Энийг яаж танах боломж байна. Бараа үйлчилгээ худалдан авах ийм их зайлшгүй шаардлага байгаа юм уу?

2008 оны дүнтэй адилхан болчих юм. Тийм айхтар мундаг цалгиж явсан үетэй адилхан ийм зарлагыг оруулж ирсний учир юу байгаа юм. Одоо манай Сангийн яамныхан дүн шинжилгээ хийдэг, хөрөнгө оруулалтын хяналт тавьдаг механизмтай болмоор байгаа юм. Аймгуудаас ингээд л одоо тэр сургуулийг засвар, ийм эмнэлгийн засвар гэдгийг шалгадаг, тодолдог журамтай болмоор байна. Эсвэл аймагт нь зүгээр хөрөнгө оруулалтын бөөн мөнгө тавиад л өгчихдөг болмоор байна. Энэ дотроо ямар сургууль, эмнэлгээ засахыг аймаг нь өөрөө шийд. Өөрөөр хэлэх юм бол ерөөсөө нэг тоо тавиад л өгдөг. Баян-Өлгий аймагт ийм тоо тавьж өглөө, энэ дотор аль хөрөнгө оруулалтаа хийхээ аймаг нь өөрөө шийдээ. Ийм шинэчлэлийн чанартай жаахан алхмуудыг хийхгүй бол одоо ингээд сургууль, эмнэлгийн тоогоор барих юм бол одоо бүх Байнгын хороогоор хэлэлцүүлэх юм бол хоёр, гурван зуун тэрбум төгрөгөөр нэмэгдэнэ. Одоо бол бид нар хөрөнгө оруулалтыг 400 орчим төгрөгтэй өргөн баригдаад явж байтал энэ хэмжээний хөрөнгө оруулалт нэмэгдэж орж ирнэ.

Тэгэхээр бид нар ингээд бодлогогүй бүр ингээд замбараагүй явж байгаад л 11 сарын 30-ны 24 цагийн өмнө хуулийн хугацаа дуусаад л тэрэндээ амжаад төсвөө батлаад гаргачихна шүү дээ. Гэтэл ерөөсөө дотор нь ямар ч бодлого байхгүй, бодлого алдагдсан ийм баахан замбараагүй юм орж ирэх гээд байгаа юм. Тийм учраас одоо үр ашиггүй зардлыг хэмнэх ямар боломж байна, энэ хөндлөнгийн саналууд дотроос аймгуудад нь ерөөсөө бөөн бөөн тоо тавьж өгдөг ийм шинэ хэлбэр рүү орох боломж байна уу. Тэр нэг нийгмийн даатгал чинь ч  хэцүү юм байна даа. Нэрийн дансны 1.7 их наядыг манай Засгийн газар өөрөө аваад үрчихсэн юм уу. Одоо өөрөөр хэлэх юм бол нэрийн дансанд биш улсуудад тавиад өгчихсөн юм уу л гэж байгаа юм. Тэгэхээр энэ чинь бас л өр юм шиг л, авлага юм шиг л, өглөг юм шиг ийм сонин сонин юм гарч ирээд байгаа байхгүй юу. Тэгээд реформ л хиймээр байгаа юм л даа.

С.Баярцогт: -Энэ жилийн хувьд бол нөгөө хуулиндаа ямар нэгэн өөрчлөлт хийгээгүй. Дээрээс нь бүтцийн өөрчлөлт бол ерөөсөө хийгээгүй. Нийгмийн халамжин дээр өөрчлөлт хийгээгүй учраас төсөв маань бол яг хуучин хэвээрээ орж ирсэн. Энэ дээр үнэхээр шүүмжлэлтэй хандаж болно. Харин энэ чуулганаар бид нар Төсвийн тогтвортой байдлын хууль, Төсвийн тухай хууль, Тендерийн тухай хууль, тэгээд 2 банкны хууль одоо ерөөсөө гол бүх хуулиудаа оруулж ирж байгаа юм. Энийг л бид нар баталж чадах юм бол 11 оноос эхлээд хязгаартай, хамжааргатай түрүүний Оюун гишүүний хэлээд байдаг Эдийн засгийн байнгын хороон дээр яриад байсан тэр төсвүүдийг бол суулгах бололцоо бүрдэж байгаа юм.  

Н.Ганбямба: -Энэ хуулиуд чинь л төсвийн шинэчлэл хийх гол эх үүсвэр шүү дээ.

С.Баярцогт: -Тийм. Тийм учраас энэ бол өөрөө бас тодорхой хэмжээний хугацаа шаардаад байна гэдгийг хэлмээр байгаа юм. Тэгээд ямар ч байсан энэ удаа бол яг энэ байгаагаараа явуулъя. Тэгэхдээ энэ удаа байгаагаараа явуулахад ямар хүндрэл гараад байна вэ гэхээр нөгөө улс төрийн амлалттай холбогдуулаад бид нар нөгөө Хүний хөгжлийн сан гэж 116 тэрбумаар ингээд орлогоо багасгаж байгаа учраас бодитойгоор, тодорхой хэмжээний хүндрэл гарч байгаа гэдгийг хэлмээр байна. Тэгэхээр энэ жилийн урсгал зардал бол 133 тэрбум төгрөгөөр нэмэгдсэн. Тэгээд тэрийг болохоор хүмүүс захиргааны зардал гэж хараад байх шиг байна. Бид нар одоо энэ хуудсыг гишүүн болгонд хувилж тараана. Тэгээд би нэг яагаад  одоо энэ 20 хэдэн хувиар гэдэг чинь 133 тэрбумаар нэмэгдэнгүүт тэгж харагдаад байгаа байхгүй юу. Нэмэгдсэн эх үүсвэрүүд нь өөрөө юу байгаа юм бэ гэхээр эрчим хүчний үнэ нэмэгдүүлэхтэй холбоотой зөрөө 25 тэрбум төгрөг, Хөгжлийн банкны дүрмийн сан 8 тэрбум төгрөг, зээлийн баталгааны сан 4.5, эрчим хүчний татаас 4.3, зэвсэгт хүчнийг хөгжүүлэх сан, цэргийн үйл ажиллагааны олон улсын цэргийн үйл ажиллагааны хөтөлбөрөөс 6 тэрбум төгрөг, эрүүл мэндийн сангийн санхүүжилтэнд 24, нийгмийн даатгалын санхүүжилтэнд 31 гээд ийм маягаар нэмэгдсээр байгаад, дахиад том тоо хэлэхэд боловсролын салбарт хүүхдийн тоо өссөнөөс болж 30.5-аар нэмэгдэж байгаа. Ийм маягаар ингээд нэмэгдээд ерөнхийдөө 163-аар нэмэгдээд, хасагдаж байгаа нь 29.6 байгаа, ингээд нийт дүнгээрээ урсгал зардал маань 133.7-гоор нэмэгдчихсэн учраас ерөнхийдөө урсгал зардал өөрөө өсчихсөн байна гэж ингэж харагдаад байгаа байхгүй юу. Гэтэл захиргааны зардал маягаар бол өсөөгүй,  яг тодорхой арга хэмжээнүүдийн зардал маягаар өссөн учраас энэ дээр бас харах ёстой гэдгийг хэлмээр байна.

Нийгмийн даатгалын сангийн тэр нэрийн данс бол хүний юмыг улс аваад идчихсэн зүйл биш байгаа юм. Угаасаа манай төсөв анхнаасаа нийгмийн даатгалын сан, тэтгэмжийн сан эд нар бүгдээрээ төсөв дээрээ сууж явж байсан. Тэгээд нэрийн дансны тогтолцоо руу шилжүүлье, 2015 оноос эхлээд хүмүүс нэрийн данснаасаа авнаа гэхээр бид нар төсвөөсөө салгаж нэрийн дансан дээрээ, одоо тэтгэвэр авч байгаа хүмүүсийн төлөө байршуулах ёстой байхгүй юу. Тэр мөнгө нь хийсвэр дүнгээрээ бол 1.7 болчихоод байгаа юм. Тэрийг тусдаа гаргаж байж үйл ажиллагаагий нь цаашаа явуулах ёстой гэсэн ийм л зарчим байгаа. Тэгэхээр бид нар нөгөө ойлголтоо зөв болгож нэгтгэх ёстой гэсэн ийм зүйл байгаа юм.

З.Энхболд: -Ганбямба гишүүн болсон уу. Батсуурь гишүүн асуултаа асууя.

Я.Батсуурь: -Би энэ төсвийн шинэтгэлийн талаар жаахан шүүмжлэлтэй хандаж байгаа юм. Үнэхээр одоо Монгол Улсын энэ төсөв гэдэг хэтэрхий том байна. Төсөв төрийн байгууллагын хэмжээ жилээс жилд данхайгаад байгааг мэдсээр байж энэ жил дахиад ийм алдагдалтай төсөв оруулж ирж байгаа нь ямар учиртай юм бэ? Энийг чинь үүрч явдаг хувийн хэвшил чинь одоо энийгээ даахаа байлаа шүү дээ. Хувийн хэвшлээс зөвхөн одоо тэр архи, спиртний үйлдвэр, уул уурхайн үйлдвэр, гар утасны хэдэн компани л одоо энийг даадаг, тэр хэд нь хөгжөөд байдаг.  Тэр бусад тэр үйлдвэрлэдэг, ажлын байр бий болгодог жижиг дунд үйлдвэр, боловсруулах үйлдвэр нь хөгжихгүй элгээрээ хэвтээд байхад төсвөө ингэж нэмээд байдаг, ийм улам том алдагдалтай батлаад байдаг энэ ямар учиртай юм бэ. Төсвийн зардал хэмнэснээр эдийн засгаа сэргээдэг тэр онол чинь Монголд таарахгүй байгаа шүү дээ. Тэр дотооддоо бүх юмаа үйлдвэрлэдэг өндөр хөгжилтэй орнууд бол үнэхээр тэгж байгаа. Эдийн засгаа сэргээхийн тулд төсвийн зардлаа нэмж байгаа юм. 

Бид одоо төсвийн зардлаа нэмэхээр зэрэг Оросоос орж ирдэг бензин, урдаас орж ирдэг элдэв эрээн мяраан бараа, барилгын материалын бизнес хөгжөөд байдаг. Тэгэхээр бид энэ онолоор яваад таарахгүй шүү дээ. Нөгөөтэйгүүр төсвийн хөрөнгө оруулалт гэж нэг айхтар үр ашиггүй зүйл байдаг. Энийг бас л нэмээд байдаг. Өнөөдөр төсвийн хөрөнгө оруулалт гэж нэг бөөн будлианы үүр, тендер нь бөөн будлиан, тэрнийг дагасан шат шатандаа иддэг, уудаг бөөн бизнес. Төсвөөр хуваарилагдсан хөрөнгийн дөнгөж тал нь юм уу, тэрнээс бага нь очиж одоо гүйцэтгэл болдог. Үүний үр дүнд одоо хамгийн үр ашиггүй, хамгийн муу чанартай объект барилга байгууламж төсвийн хөрөнгөөр баригддаг. Энийгээ одоо хэзээ шинэчилж, эргэж харж, цэгцлэх юм бэ?

 Энэ төсвийн хөрөнгө оруулалтын чинь оронд нь аль болох хувийн хэвшлийнхнээр тэрнийг хэрэгжүүлэх, хийлгүүлэх ийм боломжууд байна шүү дээ. Заавал одоо бүх сургуулийг, бүх эмнэлгийг, бүх цэцэрлэгийг улсын төсвийн хөрөнгөөр барих ёстой юм. Өнөөдөр хөдөө орон нутагт ч гэсэн хувийн хэвшлийнхэн эмнэлэг, сургууль, хувийн эмнэлэг, хувийн сургууль, хувийн цэцэрлэг барих боломжууд дүүрэн байгаа шүү дээ. Төрөөс үүнийг бодлогоор дэмжээд, бизнесийг нь дэмжээд, газрыг нь үнэгүй өгөөд, хөрөнгө мөнгийг нь шийдээд өгвөл тэд нар хийх боломжууд байгаа. Үүнийг яагаад ашиглахгүй байгаа юм бэ?  Энэ одоо төсвийн хөрөнгө оруулалтыг дагасан энэ хувийн бизнесийг нэг цэгцлэх цаг нь болоогүй юм уу. Энд тайлбар өгөөч ээ?

С.Баярцогт: -Өнгөрсөн жилийг харахад мөнгөний бодлого, сангийн бодлого гэж хоёр бодлогоор л эдийн засагт нөлөөлж байгаа. Мөнгөний бодлогын үйлчлэл бол үндсэндээ нойл гээд ямар ч үйлчлэлгүй байна гэдгийг Монгол банк ч өөрөө хүлээн зөвшөөрсөн, эдийн засгийн төв байгууллагууд ч, олон улсын байгууллагууд ч. Бид нар мөнгөө татаад, мөнгөнийхөө нийлүүлэлтийг нэмэгдүүлээд, хүүгээ багасгаад, бодлогын хүүгээ нэмэгдүүлээд ямар ч үр дүн гараагүй байхгүй юу. Банк бол тэрэн дээр ямар нэгэн реакци үзүүлээгүй. Ерөөсөө яасан ямарч мөнгө нэмж оруулсан банкнууд бол Монгол банкны үнэт цаас аваад л суугаад байгаа байхгүй юу бүх төрөл дээр. Тэгэхээр мөнгөний бодлого бол үйлчлэхгүй байнаа, энэ хямралын үед. Хүмүүс яадаг вэ гэхээр хамгийн найдвартай зүйл нь дээр банкнууд бүх мөнгөө идэж байгаа байхгүй юу. Тэгээд зээл гаргахгүй. Ерөөсөө яаж байна вэ гэвэл яг үндсэндээ цуглуулсан бүх мөнгөөрөө юм уу засгаас оруулж байгаа бүх мөнгөөр бодлогын хүү өндөртэй үнэт цаас аваад л суугаад байгаа. Үйлчлэл ерөөсөө байхгүй. 

Тэгээд энэний үр дүнд юу болж байна вэ гэхээр 2009 оны хүлээгдэж байгаа гүйцэтгэлээр ДНБ-ний өсөлт 1-ээс доошоо орчих гээд байгаа байхгүй юу. 0-1. Бид нар 1-1.5 гэж байсан, одоо ингээд дүнгүүдийг харж байхад буурахаар харагдаад байгаа юм. Тийм учраас Монгол Улсын төсөв бол эдийн засгийнхаа үйлдвэрлэлийн 3-ны 1-ийг эзэлж байгаа байхгүй юу. Тийм учраас юу хийх ёстой вэ гэхээр бид нар тэлэлт хийх ёстой. Тийм учраас төсвийн хүрээний мэдэгдэл дээр бид нар 4 хувийн алдагдалтай төсөв баталъя гээд тохирчихсон байсан юм. 4 хувь гэдэг маань бол 280 тэрбум. Тэгээд бид нар Олон улсын валютын сантай дахиж яриад, одоо байгаа үр дүн юу харуулаад байна вэ гэхээр бид нар төсвийн тэлэлт хийхээс өөр аргагүй байна. Тэлэлтээ бид нар 2009 оныхтойгоо ижилхэн 6 хувиар барья гэдэг асуудал тавьсан. Тэгээд negotiation хийж байгаад 5 дээр тохирсон. Ингээд бид нар 356 тэрбум төгрөгний алдагдалтай төсвөө оруулж ирж байгаа. Энэ нь өөрөө дотооддоо ажлын байр бий болгох, үйлдвэрлэл үйлчилгээг явуулах, тодорхой хэмжээний эдийн засгийн сэргэлтэнд нөлөөлөх ийм боломжуудыг л бий болгож байгаа юм. Тийм учраас бид нар ингээд би төсвийн хөрөнгө оруулалтын сүүлийн 5 жилийг л хэлэхэд та бүхэн ойлгоно.

 2004 онд төсвийн хөрөнгө оруулалт 58 тэрбум, 2005 онд 59 тэрбум, 2006 онд 133, 2007 онд 366, 2008 онд 464, өнгөрсөн жил бид нар буулгаад 399. Тэгээд энэ жил бид нар 452-оор хөрөнгө оруулалтаа нэмэгдүүлж байгаа. Юу хийж байна вэ гэхээр бүх улс бололцоогоороо төсвийн тэлэлт хийгээд, урамшуулдаг бодлого явуулж байна. Энийг бид нар хийхээс өөр аргагүй. Төрийн бодлогын зүгээс. Тийм учраас бид нар дотроо ярьж байгаад Засгийн газар дээр нийгмийн халамжийн асуудлуудлаа шийдэх үү, үгүй юу гэдэг юм зөндөө ирсэн. Тэгээд тэд нарыг бол бүгдийг нь энэ удаа хойш нь тавья. Илүү материаллаг баялаг үйлдвэрлэлийн юм руугаа чиглүүлье гэдэг ийм зарчим дээр суурилсан. 

Батсуурь гишүүний шүүмжлэлтэй хандаж байгаа нэг зүйлтэй санал нэг байна. Хөрөнгө оруулалтын үр ашиг үнэхээр одоо энэ дээр анхаарах ёстой. Тендерийнхээ хуулийг янзлах ёстой гэдэгтэй санал нэг байгаа. Тэгээд бид нар 3 вариант гаргаад ярьсан. Монгол Улс бол тендер дээр тэр хоёр аргачлалыг нь хоёулангий нь туршаад үзсэн байхгүй юу. Бүгдийг нь тарааж өгдөг тендерийн аргачлал байна. Төвлөрүүлдэг аргачлал. 

Тэгээд эцсийн дүндээ бид нар ямар шийдэл дээр хүрсэн гээд одоо Хууль зүйн сайдад саналаа явуулчихсан. Энэ намрын чуулганаар өргөн барина. Энэ дээр бид нар Төрийн өмчийн хороон дээр суурилсан нэгтгэсэн тендерийн байгууллагатай больё гэж байгаа юм. Агентлагийн хэлбэртэй. Орон нутагт бол бүх засварыг өгнө. Орон нутагт яг тодорхой хэмжээнээс доошоо бүх хөрөнгө оруулалтыг өгнө. Төвлөрсөн хөрөнгө оруулалтыг зөвхөн тэр байгууллага, мэргэжлийн байгууллага хийнэ. Зургийг нь, хяналтыг нь, тендер явуулах арга замыг нь, дээрээс нь бид нар одоо ингээд зөвхөн хөрөнгө оруулалтын жагсаалт баталчихна шүү дээ. Тэрэнтэйгээ адилхан төсөв батлахад хөрөнгө оруулалтын жагсаалтаас гадна тухайн хөрөнгө оруулалт дээр болох тендерийг хэзээ зарлах юм, баримт бичгээ хэзээ бүрдүүлэх юм, тендер нь яг хэзээ зарлагдаж дуусаад, ажил нь хэзээ эхэлсэн байх юм гэсэн төсөл болгон дээр графикийг нь цуг баталж өгч байя гэсэн ийм өөрчлөлтийг оруулж байгаа.

Тийм, хэзээ дууссан байх юм гээд. Тэгээд хэн тэрний төлөө хариуцлага хүлээнэ гэдэг нь ойлгомжтой. Ийм маягаар оруулж өгч чадах юм бол энэ төсөв хөрөнгө оруулалтын үнэхээр том реформ болно. Ийм маягаар бид нар хуулиа бэлтгэж байгаа гэдгийг хэлмээр байна. Баярлалаа.

Ц.Шинэбаяр: Үгүй ээ, тэр гадныхан тэгж дүгнэсэн гэж. Монгол Улсад төсвийг тэлсэнээр эдийн засаг сэргэхгүй байна. Тэр чинь өндөр хөгжилтэй тэр дотооддоо бүгдийг үйлдвэрлэдэг өндөр хөгжилтэй орнуудад таарах эд. Манайх шиг импорт дээр тулгуурласан эдийн засагтай оронд гадаадын импортыг л тэтгээд байна шүү дээ. Тэгэхээр зэрэг тэр мөнгө нь төсөвт төвлөрүүлэхийнхээ оронд харин тэр хувийн хэвшилд нь үлдээчих юм бол тэр хувийн хэвшлийнхэн чинь тэр мөнгөөрөө төсөв, бүх татварынхаа мөнгөөр төрөөс илүү өчнөөн ажлын байрыг бий болгоно, өчнөөн бизнесээ тэлнэ, ийм байдлаар хандаж болдоггүй юм уу гэж асууж байгаа юм.

С.Баярцогт: -Яг өсөлттэй жилүүдэд Батсуурь гишүүний хэлж байгаа шиг хувийн хэвшлийнхэн түрүүлж өөрөө эргэн төлөгдөх нөхцөлтэйгээр юм хийгээд дараа нь төрөөс мөнгөө авъя гэдэг ийм сонирхол байдаг юм байна. Хямралын жилүүдэд ерөөсөө өөрийнхөө хөрөнгө оруулалт хийж бизнес эхэлье гэсэн тийм сонирхол аягүй бага байгаа байхгүй юу. Тийм хүчин зүйлийн үр дүнд барилгын салбар бүхэлдээ зогсонги байдалд орсон. Гадаад худалдааны эргэлт үндсэндээ 35 хувь буурсан. Тэгээд манай ДНБ-ний өсөлт чинь ойролцоогоор бараг тэг рүү очих гээд байна шүү дээ. Ийм нөхцөлд бид нар төсвийн тэлэлт хийхээс өөр аргагүй ийм байдалд хүрч байгаа.

Одоо би ганцхан жишээ хэлье. Лүнгийн замыг эргэн төлөгдөхөөр хийсэн шүү дээ. Гэтэл хямралын жил үнэ өссөн, зогсчихсон. Тийм учраас бид нар 49 дүгээр тогтоолоор нэмэлт хийж байж Засгийн газрын бонд гаргаж байж санхүүжүүлж ажлыг нь явуулж байна шүү дээ. Одоо 10 оны төсөвт нөгөө бүхэлд нь Лүнгийн замын мөнгийг төлөхөөр суулгачихсан байгаа шүү дээ. Тэгээд тэр Төв аймгийн энэ жилийн зардал чинь 26 тэрбум төгрөг болчихоод байгаа байхгүй юу. Яг бодит байдал ийм байгаа.

Тэгэхээр хямралын үед яг Батсуурь гишүүний хэлээд байгаа шиг хувийн хэвшилд түрүүлж мөнгөө хийгээд, үйл ажиллагаа явуулдаг юм бол бага байдаг юм байна. Тэгэхээр бид нар энэ онцлогуудыг бас харгалзмаар юм байна гэж ингэж үзээд байгаа юм.

З.Энхболд: -Нямаагийн Энхболд гишүүн асуултаа асууя.

Н.Энхболд: -Би буруу ойлгочихов уу. Ганбямба гишүүн буруу хэлчихэв үү. Ер нь энэ төсөвт зэсийнхээ үнийг 4700-гаар бодсон юм байгаа биз дээ. 

С.Баярцогт: -5185.

Н.Энхболд: -Шинэ одоо Эдийн засгийн байнгын хороон дээр ярьсан нь тэр үү?

С.Баярцогт: -Үгүй. Төсвийн энэ ногоон номыг хийхдээ бид нар 5184.7 би тодорхой болгох үүднээс Оюун гишүүний хэлж байгаа. Эдийн засгийн байнгын хороон дээр 4700 бол энэ 2009 оны хүлээгдэж байгаа гүйцэтгэлийн дүн байхгүй юу. Энэ хэмжээнд нь царцаая гээд байгаа юм. Чили бол урт хугацааныхаа зэсийн үнийг 4678-аар авчихсан байхгүй юу. Одоо Чилид хичнээн өссөн ч гэсэн ойрын жилүүдэд дандаа 4678-аар л авч байгаа. Тэгээд илүү гарч байгаагаа тогтворжуулалтын санд хийгээд одоо 18 тэрбум төгрөгийн тогтворжуулалтын сантай Чилийн төсөв өөрөө. Ийм байдалтай байгаа.

Н.Энхболд: -Хоёр дахь асуулт энэ нүүрсний үнийн тал дээр энэ гадагшаа гарч байгаа нүүрс дараа жил, тэрний дараа жил ямар хэмжээгээр нэмэгдэх вэ, энэ үнэнд нь зориудаар нөлөөлөх арга байна уу, судалж үзсэн үү? Жишээ нь, би зүгээр энд тэндээс материалууд аваад үзэхэд Хятадад нэг цахилгаан үйлдвэрлэж байгаа нүүрсний 1 тонн нүүрсний үнэ үндсэндээ 130-140 доллар байна. Хамгийн сүүлийн материалуудаар. 950-1000 юань. Манайхаар хэрэв би буруу ойлгоогүй бол 20 хэдхэн доллараар гаргадаг юм гэсэн. Тэгээд тэрийг чинь ядаж экспортынхоо нүүрсний доод хязгаарыг тогтоогоод авбал бид нар ер нь цаашдаа магадгүй хэрүүл ам багатай бага гаргадаг үед нь тогтоочихсон байхад цаашдаа нүүрс их гаргаад байх үед орлогын нэлээн тийм тогтвортой эх үүсвэр бий болгох арга биш юм байгаа. Тэртэй тэргүй Хятад хэрэглэж л таарна шүү дээ, авч л таарна.

Тэгээд өөр газраас авсан нүүрс нь 2000 юань болоод байхад манайхаас очиж байгаа нүүрс хэдийгээр ойрхон ч гэсэн тийм хямдхан байж болмооргүй санагдаад байгаа юм л даа. Энэ тал дээр судалгаа тооцоо хийж үзсэн юм байна уу, энэ төсөв дээр энэ нүүрсний үнэтэй холбоотой ямар нэгэн тийм юмнууд орсон уу, үгүй юу?

С.Баярцогт: -Нүүрсний хураамжаас орж ирэх татварын хэмжээг бид нар 13 тэрбум төгрөгөөр тавьчихсан байгаа. 

Н.Энхболд: -Тонныг нь хэдээр бодож байгаа юм, экспортын үнийг нь? 

С.Баярцогт: -Экспортын үнэ тонн нь тэр бол хураамжин дээр суурилдаг юм. Одоо1000-3000 байгаа. Тэгээд тэр одоо бид нар зөвхөн хүрэн нүүрсээр үнэлж явдаг байсан байхгүй юу хуучин бол. Одоо 3 төрлийн нүүрс байгаад байгаа юм. Коксжсон нүүрс, угаасан нүүрс, тэгээд  бидний ойлгож байгаагаар нөгөө дулааны станцад хэрэглэдэг хүрэн нүүрс гэсэн үг, эрчим хүчний нүүрс. Тэгэхээр энэ 3 дээрээ.

Н.Энхболд: -Тэгэхээр үнээс нь биш объемноос нь бол.

С.Баярцогт: -Тийм. Объемноос нь авдаг байхгүй юу. Одоо манайх дахиад юу бэлдэж байгаа вэ гэхээр өсөн нэмэгдэх роялт хийгээд түрүүн нөгөө 68 хувийн татварыг хүчингүй болгоход яригдсан татвар байгаа. Тэрэн дээр манайх ажлын хэсэг ажиллаж байгаа. Нүүрсэн дээр, зэсэн дээр, алтан дээр, төмрөн дээр, цайр дээр өсөн нэмэгдэх роялтыг ямар хувиар тогтоох вэ гэдэг судалгаа хийлгэж байгаа. Энийгээ бид нар, үгүй ээ, энэ татвараа өөрчлөөгүй, одоо судалгаа хийгээд. Эхлээгүй байгаа, байхгүй харин энэ өсөн нэмэгдэх татварыг энэ 5 төрөл дээр тавихгүй бол дараагийн хөрөнгө оруулалтын гэрээнээс өмнө тэрийгээ бид нар тодорхойлчихсон байя гэж байгаа юм. НӨТ бол үйлчлээд явж байгаа. НӨТ-д угаасаа НӨТ-ийн буцаан олголт байхгүйгээр явж байгаа шүү дээ. Ийм байдалтай байгаа.

З.Энхболд: -Энхболд гишүүн болсон уу?

Н.Энхболд: -Объемноос нь биш ер нь борлуулалтаас нь тооцож байгаад орлогоос нь ашгаас нь авдаг байя, тийм систем рүү орох нь ашиггүй юу?

С.Баярцогт: -Тэгж тооцох аргачлалууд хийж байгаа. Тэр нь хамаагүй ашигтай байгаа.

Н.Энхболд: -Тэр рүүгээ орох хэрэгтэй шүү дээ.

С.Баярцогт: -Тийм, роялтыг бол орлогоос нь авч байгаа. Тийм учраас бид нар нөгөө роялтыг, өсөн нэмэгдэх роялт хийгээд, нүүрсэн дээр хэдийгээр нүүрс нэг боловч илчлэгүүдээсээ болоод өөр юм билээ. Тэрийг нь л бид нар ангилах ёстой болчихоод байгаа юм. Тэгээд үндсэндээ нүүрсээ 3 л ангилаад байгаа л даа. Коксжсон, угаасан, тэгээд хүрэн нүүрс гэдгээр нь ийм байдалтай. 

З.Энхболд: -Нүүрсний татвартай холбогдуулж хэлэхэд Таван толгойн гэрээ хийхээсээ өмнө нүүрсэн дээр экспортын татвар байх юм уу, үгүй юу гэдэг зарчмын асуудлаа Их Хурал өөрөө шийдэх ёстой юм. Байвал байна, байхгүй бол байхгүй. Нэгэнт гэрээ хийчих юм бол тэр чинь бас л 20, 30 жилээр царцаад л явчихна шүү дээ. Наана нь шийдэх ёстой. Именно энэ төсөв дуусангуут тэр рүүгээ л ормоор байгаа юм. Наранхүү гишүүн.

Х.Наранхүү: -2 асуулт байна. Нэг нь саяны тэр олон улсын байгууллагатай яриад, ер нь тэлэлт зохих хэмжээгээр барихгүй бол болохгүй нь ээ гээд төсвийн алдагдлаар 1 хувиар нэмлээ гэж байна шүү дээ. Энэ логикоор бол ухаандаа бид нар төсөв дээр цаашдаа ярихдаа зарлага эсэхээ урсгал зарлагаа сүүлийн жилүүдийн хамгийн доод хэмжээ, одоо жишээлбэл 2009 оны хэмжээнд эсвэл тодотгосон төслийн хэмжээнд, эс бол гүйцэтгэлээр нь ч юм уу бариад, тэлэлтээ зөвхөн хөрөнгө оруулалт дээрээ нэмэх юм байнаа, нэмэх юмнуудаа гэж ингэж ойлгож, ийм бодлого баримталж явж болох уу гэсэн нэгдүгээр асуулт.

Хоёр дахь нь яахав одоо төсвийн сахилга, ер нь энэ байгаа хөрөнгөндөө юмаа төлөвлөж, амьдарч сурах талын нэлээн нарийссан, тодотгосон хуулиудаа бид нар он гарангуут ярих нь байна шүү дээ, эсвэл энэ намраас, энэ өвлөөс, төсвийн дараа. Тэгэхдээ энэ бол зүгээр ерөөсөө л байгаа мөнгөндөө багтааж амьдарья гэсэн ийм л юмнууд шүү дээ. Одоо хүртэл энэ юмаа бид нар хэрэгжүүлж чадахгүй яваа асуудал. Яг тэр бодлого төсвөөр ямар нэгэн эдийн засгийн бодлого баримталдаг бол тэр үнэн хэрэг дээрээ аль салбар нь ямар нөхцөлд илүү түлхүү зардал авч байх ёстой юм гэдэг тухай асуудал. Хямралын үед аль салбаруудаа бид нар авч гарах юм, бөөн өндөр өсөлттэй үед бид нар аль салбартаа илүү зарцуулах юм гэдэг энэ асуудал. 

Тэгэхээр энийгээ бид нар ярьж чадахгүй байгаа юм ерөөсөө. Өөрөөр хэлбэл энэ жилийн төсөв бол зүгээр л сүүлийн хэдэн жилийн тэр ерөнхий тэр тенденцээрээ л, тэр пропорциараа л явчихаж байгаа шүү дээ. Гэтэл жинхэнэ бодлого бол салбар хоорондын пропорцийг хааш нь яаж өөрчлөх вэ гээд энэ бол бодлого гэж би  ойлгоод байгаа байхгүй юу. Тэгэхээр энэ асуудал цаашдаа ямар хууль, ямар хэмжээнд эс бол хойтонгоос төсөв үндсэн чиглэлийг хэлэлцэх явцад ямар процедураар энийг хэрэгжүүлэх юм бэ. Өнөөдөр яг энэ салбар хоорондын пропорцийг тохиролцдог механизм процедургүй болчихоод харагдаад байна миний хувьд. Энэ дээр ер нь Сангийн яам юу гэж бодож байгаа юм.

С.Баярцогт: -Нэгдүгээр асуултын хувьд бол ерөнхийдөө Наранхүү гишүүний хэлж байгаагаар бол зорьсон. Гэтэл урсгал зардал өөрөө үндсэндээ 133-аар нэмэгдчихсэн. Тэгээд 133-аар нэмэгдсэн үндсэн шалтгаанууд нь ингээд миний түрүүний хэлдэг эрчим хүчний үнийн асуудал, зээлийн баталгааны сангийн асуудал, боловсролын салбарт хүүхэд өссөнтэй холбоотой ингээд механикм болон бодлогын чиглэлтэй урсгал зардлуудын өөрчлөлт нийлээд 133 тэрбум төгрөг болчихоод, урсгал зардал өөрөө 20 хувиар өссөн юм шиг ингээд харагдаад байгаа юм. Тэгэхээр цаад талыг нь задалж үзэх юм бол ийм хүндрэл байгаа юм. 

Ер нь бололцооных нь хэмжээгээр хөрөнгө оруулалтыг нэмэгдүүлсэн, хүлээгдэж байгаа гүйцэтгэлээс 53 тэрбум төгрөгөөр нэмэгдүүлсэн. Үндсэндээ бараг ДНБ-ний 0.8 хувиар ерөнхийдөө бид нар нэмэгдүүлчихсэн ийм хэмжээний тэлэлт хийж байгаа. 

Хоёрдугаар асуудал угаасаа хамгийн чухал асуудал байгаа юм. Цаашдаа манайх голланд өвчин тусна. Яг энэ байдлаараа явах юм бол, тусчихаад байгаа ч байж магадгүй. Тийм учраас дараагийн төсвийн хэлэлцүүлэг юун дээр чиглэгдэх ёстой вэ гэхээр бодит төсөв, тогтворжуулалтын сан, хүний хөгжлийн сан гээд ийм 3 том бүрэлдэхүүнтэй болно л гэж ойлгох хэрэгтэй. Нийгмийн даатгалын санг оролцуулахгүйгээр. Тэгэхээр төсөв дээр хийж байгаа хөрөнгө оруулалт өөрөө уул уурхайн дэд бүтцээс гадна манай эдийн засгийн бүтцийг төрөлжүүлэх чиглэл рүү хандах ёстой. Ганбямба гишүүн байнга хэлээд байдаг юм. Өндөр технологи руу ч юм уу тиймээ. Өөрөөр хэлбэл уул уурхайн салбартай өрсөлдөх хэлбэрийг. Үйлчилгээний салбар тэртэй тэргүй өөрөө хөгжчихнө. Яагаад гэвэл төгрөг өөрөө чангарчих учраас үйлчилгээний салбар хөгжчихнө. Үйлдвэрлэлийн салбарын хувьд бол уул уурхайн салбартай өрсөлдөх чадвартай салбар маш их хэмжээгээр хомсдоно. Экспортын чиглэлээр. Тэгээд тэрийг л бид нар бодлогоор дэмжих ийм асуудал болчихоод байгаа юм.

Өнөөгийн түвшиндөө хөрөнгө оруулалтаа бид нар илүү дэд бүтэц рүүгээ хандуулж байгаа. Одоо нийт хөрөнгө оруулалтын 45 хувь нь дэд бүтцийн салбарт ингээд чиглэгдчихсэн ийм хөрөнгө оруулалтын төсөв байгаа. Энэ бол илүү зам, эрчим хүчний шугам гэсэн ийм зүйлүүд байгаа. Баярлалаа.

З.Энхболд: -Бямбацогт гишүүн асуултаа асууя. Баярлалаа. 

За төсвийн ерөнхий асуудлаар гишүүд асуулт асууж, хариулт авсан. Одоо ийм дарааллаар явъя. Ажлын хэсгийнхнийг ирсэн дарааллаар нь асуудаг больё. Хамгийн эхлээд Болд сайд ирсэн, Амгаланбаяр ирсэн, хамгийн сүүлд Занданшатар ирсэн. Эдийн засгийн байнгын хорооны тийм журам байгаа. Манайх дүрмэндээ тэрийг бас оруулж болно. Тэгвэл тэндээс эхэлж үйлчилнэ.

Одоо Батлан хамгаалах яамнаас асуулттай гишүүд асууж эхэлье. Асуулттай гишүүд нэрээ өгнө үү. Энхболд гишүүн асуухгүй юу. Асуулт байхгүй бол болж байна. Онцгой байдлаас асуулттай гишүүд байна уу. Наранхүү гишүүн, Оюун гишүүн, Ганбямба энэ дарааллаар асууя. Наранхүү гишүүн.

Х.Наранхүү: -Би салбараас биш Сангийн сайдаас асуух гээд байна л даа. Энэ онцгой байдлын өөрийнх нь төсөв ерөөсөө 2008 оны гүйцэтгэлээс 19 хувиар буураад, 2009 оныхоос 5 хувиар юм уу даа буурч байгаа юм нийт зардал. Тиймээ тийм, яг саяны хэлсэн 2 тоо мөн байна. Тэгэхээр тэр дотроо энэ өвс тэжээлийн нөөц гэдэг дээр 46 хувь, 34 хувь гээд буурчихаж байгаа юм. Тэгэхээр энэ өвөлжилтийн байдал, говийн аймгууд, ер нь энэ онцгой байдлын асуудлын хүрээнд нийт энэ болж байгаа үйл явдлыг хараад байхад ямар ч байсан нийтлэг тэр одоо хуучин онуудын хэмжээнд байдаггүй юмаа гэхэд нийтлэг буурч байгаа хэмжээнд нь бууруулахаас тэрнээс илүү хэд дахин илүү хурдацтай бууруулах нь зохимжгүй юм шиг надад харагдаад байгаа байхгүй юу. Тэгэхээр энэ тоонуудыг ямар үүднээс ингэж тавьсан юм бол. Энэ өвс тэжээл өнөөдөр тэгж 30, 40 хувиар бууруулах хэмжээнд байна уу, энэ асуудлын ач холбогдол нь өөрөө. 

Онцгой байдлын комисс маань өөрснөө асуудлаа ямар хэмжээнд оруулж ирсэн юм бол. Тэгээд энийгээ энэ хэмжээнд юу гэж үзэж байгаа юм, тэр өөрийнхөө багцан дотор ач холбогдол нь ингэж буурчихсан юм уу гэж.

З.Энхболд: -Сангийн сайд, шаардлагатай бол Амгаланбаяр хариулаарай.

С.Баярцогт: -Засгийн газар кабинетийн зарчмаар ажиллаж байгаа. Төсвийг кабинет дээр 3 удаа ярьсан, албан бусаар 2 удаа ярьсан. Тийм учраас агентлагийн дарга нар юм уу, сайд нар төсвөө нэмэгдүүлэх тухай Байнгын хороодууд дээр ярихгүй ээ. Энэ бол нэгдсэн зарчим. Асуултанд бол хариулна. 

Хоёрдугаарт нь бол Онцгой байдлын ерөнхий газрын тодорхой ангиллууд дээр буурсан харагдаж байгаа. Гэхдээ онцгой байдлын өвсний фондын асуудал, өвс түгээх асуудал дээр гарч байгаа зардлуудын хувьд Монгол Улсын Засгийн газрын нөөц сангийн ихэнх хувь тийшээ явж байгаа, ерөөсөө байнга явдаг. Энэ нөхөн бүрдүүлдэг сангууд шүү дээ. Тэр битгий хэл зарим тохиолдолд бид нар нөхөн бүрдүүлэхгүйгээр нөөц сангаас шууд зарцуулаад гаргасан ийм тохиолдлууд байгаа. Мэдээж өнгөрсөн жил бол бас тодорхой хэмжээний урд өмнө тохиолдож байгаагүй гамшууд гарсан. Тэрэнтэй холбогдуулж ер нь нийт нөөцийн санг 9 тэрбумаар баталж өгсөн байгаа. Эрсдлийн сан 6.4 тэрбумаар баталж өгсөн. Үгүй ээ, нийт Засгийн газрын хэмжээнд. 

Ер нь нийт Засгийн газрын хэмжээнд ихэнх мөнгөө бид нар Эрсдлийн сантайгаа цуг энэ гамшиг дээр зориулсан. Тэгэхдээ би бүгдээрээ Онцгой байдлын газар очсон гэж байгаа юм биш. Тухайн асуудлыг шийдвэрлэхэд зарцуулсан. Тэрэн дотор орж суусан. Энэ жил бид нар Онцгой байдлын газар дээр 2 яамны 3 тэрбум төгрөгний хөрөнгө оруулалт, тоног төхөөрөмжийн мөнгө тавьсан байгаа. Энэ бол өмнөхөөсөө өсч байгаа. 1.7 нь хөрөнгө оруулалт, үлдэж байгаа 600 гаруй нь тоног төхөөрөмж байгаа. Ийм маягтай явж байгаа. Мэдээж дутагдалтай, анхаарах шаардлагатай тийм асуудлууд байгаа. Төрийн байгуулалтын байнгын хороон дээр олон гишүүн Онцгой байдлын газрын хөрөнгө оруулалтуудыг нэмэгдүүлэх, тодорхой хэмжээний зардлыг нэмэгдүүлэх гэсэн ийм асуудлуудыг тавьсан. Тэгээд бид нар байгаа байдлаа яг энэ байгаа байдлаар нь хэлсэн. 

Өөрөөр хэлбэл бид нар хөнжлийнхөө хэрээр л хөлөө жийгээд л, хязгаараа энэ хүрээндээ л асуудлаа шийдээд явж байгаа.

Х.Наранхүү: -Тэгэхээр би яагаад нэмсэнгүй гэж асуугаагүй. Яагаад хасахдаа ийм их бусад зардлаасаа хамаагүй хоёр, гурав дахин илүү хассан юм бэ гэж асууж байгаа учраас Баярцогт сайдын хариугаас үзэхэд ерөнхийдөө энэ бол салбар өөрөө дотроо ингэж зохицуулсан юм шиг надад ойлгогдчихлоо. Тэгэхээр онцгой байдал үнэхээр одоо дотроо ингэж ер нь нэлээн гайгүй хэмжээнд баталж өгсөн төсвийг өвс тэжээл дээрээ ийм хэмжээнд нь бууруулсан юм уу, үгүй юм уу, одоо та нар ямар тайлбартай байгаа юм бэ?

З.Энхболд: -Өвстэй холбоотой төсвийн хөдөллөө Амгаланбаяр тайлбарла даа.

Ц.Амгаланбаяр: -Ер нь Баярцогт сайдын ярьдаг үнэн л дээ. Гамшиг осол тохиолдох болгонд л манайх Засгийн газарт оруулж, Засгийн газрын нөөц хөрөнгөнөөс тодорхой хэмжээний зардал мөнгийг улсын нөөцийн нэмэлт, нөхөн бүрдүүлэлтэнд зарцуулж, хүсэлт санал оруулдаг нь үнэн. Ер нь энэ 2010 оны төсвийн төслөөр улсын нөөцийн хөрөнгө оруулалт 3 тэрбум төгрөгөөр буурсан харагдаж байгаа юм. 3 тэрбум төгрөгөөр буурчихсан. Хөрөнгө оруулалт хэдийгээр 2009 онтой харьцуулбал 1.1 тэрбумаас 2.3 тэрбум болж өссөн юм шиг харагдаж байгаа боловч 2008 онд 6.5 тэрбум байж байгаад, 1.3 тэрбум болсон юм л даа. 

Нийт зарлагын төсвийн юу маань бол 2009 онд 30.8 тэрбум байж байгаад 2010 онд 29.2 болоод бараг тэрбум гаруй, тэрбум хагас төгрөгөөр манай төсөв ерөнхийдөө буураад байгаа юм. Бид нар саналаа мэдээж бүрдүүлэх Засгийн газрын 249 дүгээр тогтоолыг хэрэгжүүлэх хэмжээнд саналаа тавьж байгаа. Тэгэхдээ бол нөхцөл бололцоо маань тийм байгаа юм байлгүй, тэгээд ийм хэмжээнд л буурч төсөв орж ирж байгаа юм.

Х.Наранхүү: -Угаасаа онцгой асуудал байдаг учраас тэр үедээ үнэхээр онцгой юм гарах юм бол тэгээд бас өмнө нь шийдэж байсан практиктай гэдгээр явж байна тиймээ.

З.Энхболд: -Шаардлагаар бол тэгээд буцалтгүйгээр л өгчихдөг биз дээ тиймээ. Оюун гишүүн асуултаа асууя.

С.Оюун: -Магадгүй шийдчихсэн асуудал байх. Тэгэхдээ би асууя гэж бодоод байна. 2007 онд болсон Ми-8-ын ослоос осолдсон хүмүүсийн ар гэрт нь байр олгоно гэхэд л 19 сая гээд, тэгээд мөнгө нь хүрэхгүй гээд дараа нь 2008 оны Засгийн газраар нэмж 20 хэдэн сая батлаад тэгээд төсөвт суугаагүй гээд ингээд 2009 онд бүх осолдсон хүмүүсийн ар гэрт нь орон байр олгогдох мөнгө нь өгсөн биз, нэг айлд хэдийг өгсөн бол, дутсан юм уу, ирэх жилийн төсөвт оруулах ёстой мөнгө байгаа юм биш биз дээ. Яг хэдэн айлд, хэдэн төгрөг олгогдсон бэ? 

З.Энхболд: -Амгаланбаяр хариулъя.

Ц.Амгаланбаяр: -Яг 2009 оны хэмжээнд айл өрхөд дунджаар төдөн төгрөг олгосон гэж хэлэхэд би одоо яг ний нуугүй хэлэхэд хүндрэлтэй байна. Гэхдээ сая 7 сард Говь-Алтай аймагт тохиолдсон үерийн үеэр амь үрэгдсэн.

С.Оюун: -Бишээ Ми-8-ын ослыг л асуусан юм. 

Ц.Амгаланбаяр: -Ми-8-ын осол уу?

С.Оюун: -Ми-8-ын нөгөө хойноос нь мөнгө нэмээд л Засгийн газар дээр бид нар яваад байсан шүү дээ.

Ц.Амгаланбаяр: -Ми-8-ын ослынхонд бид нар үндсэндээ Засгийн газраар хөрөнгө мөнгө төгрөгийг нь шийдүүлээд, айл өрх болгонд орон сууцны асуудлыг нь шийдүүлээд өгчихсөн. 

С.Оюун: -Нөгөө мөнгө нь хүрэхгүй 19 дээр нэмэх нь 20 хэд гээд сүүлд нь нөгөө.

Ц.Амгаланбаяр: -Тэрийг шийдүүлээд өгөөд, одоо бүгдээрээ орон сууцныхаа байрыг,  орон сууцаа авчихсан, мөнгөө авчихсан тэрэн дээр ямар нэгэн гомдол санал байхгүй.

С.Оюун: -Нэг айлд 30 гаруй сая төгрөг ноогдохоор дуулсан.

Ц.Амгаланбаяр: -Өгсөн, тэр нь  32 сая төгрөг таарсан.

З.Энхболд: -Ганбямба гишүүн.

Н.Ганбямба: -Энэ танхимын зарчмаар ажилладаг байгууллага юм шиг байгаа юм. Энэ Онцгой байдал. Ёстой нэг тийм юу байдаггүй, жилийн жилд ингээд тайрагдаж орж ирдэг. Бусад салбар бол танхимын бус зарчмаар ажилладаг юм шүү дээ. Их Хурлын гишүүд дээр маш их тийм амбиц ирдэг юм шүү дээ. Харин энэ онцгой байдлыг би их онцлог салбар гэж ойлгоод байгаа юм л даа. Одоо энэ гарч байгаа гамшиг, гэнэт гэнэтийн айхтар цаг үеийн айхтар юмнууд гарч ирнэ. Яг өнөөдөр бид нар ханиаданд асар их дарлуулж байгаа шүү дээ. Энэ ханиаданд авч байгаа арга хэмжээ нь хэр оновчтойгоосоо болдог юм уу энэ тархалт нь ингээд түргэсээд л яваад байх юм. Маш их хурдан тархацтай явж байх жишээтэй. Тэгээд энэ гамшигтай холбоотой энэ салбар дээр бас яагаад юм нь хэт их буурав гэдгийг дүн шинжилгээ хиймээр л юм байгаа юм. Нэг нь танхимын зарчмаар ажиллаад байдаг, нөгөөдүүл нь эсвэл нэмээд байдгаараа болсон юм уу, эсвэл энэ салбар нь үнэхээр энэ юугий нь хэт тайрах шаардлагатай байгаа юм уу, энийг нэг тийш нь болгомоор байгаа юм. 

Тэгээд 3 тэрбумаар буурна гэдэг бол би бас гайхаад л байгаа юм. Үнэхээр эд нар дээр хийх ажил тийм их багасчихаад байгаа юм уу. Би маш их нэмэгдэж байгаа салбар гэж ойлгодог юм. Энэ машинууд нь эд нар бол дээр манай нэг Байнгын хороо очиж үзэж байхад бүр 80 хэдэн оны Зил-130 амьтан хармааргүй юм болчихсон юм билээ. Бүүр хуучин техник технологитой юм билээ. Одоо гал гарлаа гэхэд 5 давхар руу, 6 давхар руу гарах шат байдаггүй тийм онцгой байдал Монголоос өөр газар байдаг ч юм уу, үгүй ч юм уу. 

Ер нь ингэж нэг их айхтар тайрах тайрахдаа чухал салбар дээрээ бодмоор юм шиг байгаа шүү. Би ганцхан жишээ хэлье. Улсын нөөцийн өвс тэжээл бэлтгэхдээ тэр мөнгийг нь, би одоо ямар байгааг мэдэхгүй байна. Тэр хэдэн жилийн өмнөхөөр харахад өвсийг гэхэд Их Хурлын гишүүд эд нар шахаж байсан юм билээ шүү дээ өндөр үнээр. Энэ өвс шахдаг мөнгийг аймгуудад нь нөөц болгож өгөөд, та нар өөрсдөө хадлангаа бэлтгэх юм бол илүү өвс авах боломжтой юм билээ. Гэх мэтчилэнгээр ингээд механизмыг нь өөрчлөөд, жаахан шинэчлээч дээ Сангийн сайд аа. Шинэчилмээр юмнууд их байдаг байхгүй юу. Өвс тэжээлийнхээ нөөцийг авъя гэх юм бол механизмаа өөрчлөөд, сумдуудад өвсний нөөцийн мөнгө өгчих юм бол өөрсдөө тэнд чинь бас жаахан зах зээл бий болно. Нөгөө сум болгон дээр хадлан авах боломжтой болно. Хаана хадлан авах газрынхаа өвсийг хадаад сум нөөцөө бүрдүүлнэ. За танайд мөнгө өгсөн, өвсний нөөц бол танай суманд байх ёстой. Энд тэндээс нь зөөгөөд л бөөн тээврийн зардал гаргаад байх шаардлагагүй. Ингэж бүр огцом өөрчилмөөр юмнууд байгаа юмаа.

З.Энхболд: -Ганбямба гишүүний цаг хэмнэх үүднээс яг наад ажлыг чинь Амгаланбаяр дарга хийж байгаа юм билээ. Эндээс өвс авахаа болиод, аймаг болгонд төсвийг нь өгөөд, тэндээ тендер зарлаад, өөрсдөө мөнгөө ав. Аль болохоор бага тээврийн зардал гаргая. Миний ярьж байгаа зөв үү, микрофонд хэлчих, асуултанд хариулах замаар.

Ц.Амгаланбаяр: -Тийм, 2008 оноос яг энэ зарчимд шилжээд, аймаг, орон нутагт нь төсвүүдийг нь өгөөд, тэндээсээ тендерээ зарлаад, зардлаа хийж байгаа. Хамгийн гол бэрхшээлтэй асуудал Баян-Өлгий аймагт байдаг. Дандаа төсөвт өртгөөс давуулж, босго үнэ өвс бэлтгэх гэж байна. Өвс босго үнэ таарахгүй байна гэж дандаа айхтар өндөр үнэтэй өвс бэлтгэх гээд хүндрэл учруулдаг нэг л тийм проблемтэй. Бусад аймгууд бол гайгүй. Тэгээд шийдчихэж байгаа.

С.Баярцогт: -Би Ганбямба гишүүний асуултыг тодруулчихъя гэж бодож байна. Ингээд үнийн дүнгээр харахаад 3 тэрбумаар буурчихсан юм шиг харагдаад байгаа юм. Тэгэхээр бууралтыг нь харах юм бол үрийн нөөц, шатахууны нөөц хоёр чинь Монгол Улсыг хөгжүүлэх сан дээр маш том нөөцтэй байхгүй юу. Тийм учраас бид нар энэ хоёр дээр хангалттай нөөц байгаа учраас гээд зориуд бууруулсан ийм бууруулалт байгаа шүү. Тийм учраас нийт үнийн дүнгээрээ 3 тэрбумаар буурчихсан юм шиг харагдаад байгаа юм. Ер нь хүнс, барааны нөөц, үрийн нөөц, өвс тэжээлийн нөөц, шатахууны нөөц гэсэн ийм 4 ангилал дээр л байгаа шүү дээ. Тэгэхээр энэ 4 ангиллын чинь 2 нь дахиад Монгол Улсыг хөгжүүлэх сан дээр нөөцтэй байхгүй юу. Манайх тогтоол гаргаад хийчихсэн байгаа шүү дээ. Үрийн нөөц, шатахууны нөөц. Тийм учраас энэ тал дээрээ буурсан харагдаад байгаа юм.

Ц.Амгаланбаяр: -…-ны нөөц манайд хамаагүй байгаа. 

З.Энхболд: -Чулуунбат гишүүн нэмж асуулт асууя гэсэн. Онцгой байдлаас асууна.

О.Чулуунбат: -Би Баярцогт сайдаас асуух гээд байна.

З.Энхболд: -Ерөнхий асуулт чинь дуусчихаад байна л даа.

О.Чулуунбат: -Ерөнхий асуулт. Гэхдээ богинохон асуулт. 

З.Энхболд: -Дэгээрээ явахгүй бол.

О.Чулуунбат: -Энэ төсөвт Хөгжлийн банк байгуулах нь 8 тэрбум зоогоод ороод ирж байна шүү дээ. Энэ Засгийн газрын шийдвэр нь гарчихсан юм уу. Жишээ нь улсын төрийн өмчийн банкийг ахиж байгуулна гэхээр биднийг одоо юу гэж ойлгох вэ. Хамаг банкуудаа хувьчилж хувьчилж саяхан 2 жилийн өмнө нэгийг нь еще мөнгийг нь дутааж алдчихаж хувьчилчихаад одоо ахиад байгуулна гээд оруулаад ирэхээр чинь нийгэм ойлгох уу, гадаад ертөнц ойлгох уу? 

С.Оюун: -Хуулинд байхгүй юмыг төсөвт оруулж ирж болдоггүй шүү дээ. Хууль нь гараагүй, тогтоол нь гараагүй. 

С.Баярцогт: -Хөгжлийн банкны хууль Засгийн газраар хэлэлцээд УИХ руу өргөн барих гэж байгаа. 

О.Чулуунбат: -Батлагдаагүй байгаа шүү дээ.

С.Оюун: -Болохгүй гээд та өөрөө ярьдаг шүү дээ.

С.Баярцогт: -Тийм тийм. Тэгээд энэ дээр оруулж ирсэн үндсэн зарчим бол ийм 2 үндсэн шалтгаантай. Нэгдүгээрт нь, манайх төсөв дээрээ хамгийн их хөрөнгө оруулалтыг эзлээд байгаа юм чинь дэд бүтэц байгаа шүү дээ. Ерөөсөө зам, эрчим хүч хоёр байгаа юм. Гэтэл манайх шиг ийм их хөрөнгө оруулалтыг төсвөөрөө санхүүжүүлдэг ийм үнэтэй мөнгөөр санхүүжүүлдэг улс орон гэж байдаггүй юм байна. Энэ эрчим хүчний том том санхүүжилтийг гадны урт хугацаатай, бага хүүтэй ийм зээлүүдээр л санхүүжүүлдэг юм байна л даа. Тэгэхээр энэ механизмаа Монголдоо бид нар яаж бүрдүүлэх вэ гэхээр одоо манайх нэгдүгээрт бодлогоо өөрчлөх хэрэгтэй. Одоо манай төрийн бодлого чинь зээл тусламжин дээр ямар хуультай вэ гэхээр зээл, хөнгөлөлттэй зээл тусламж авна, арилжааны зээл авч болохгүй ээ. Дээрээс нь төсвийн хуулиар барьцаа гаргаж болохгүй гээд, баталгаа гаргаж болохгүй гээд бүх юмыг нь хорьчихсон. Бодлогын өөрчлөлт хийх хэрэгтэй.

Хоёрдугаарт нь, яагаад Хөгжлийн банкны асуудал тавьсан бэ гэхээр Японы 2 үе шаттай зээл гээд эхний үе шат нь ирсэн, 25 сая доллар орж ирээд хэрэгжчихсэн. Тэгээд бид нар хоёрдугаар үе шатыг нь 200 сая ам.доллараар эхлүүлье, үргэлжлүүлье гээд санал тавьчихсан. Японууд бол ерөнхийдөө дэмжээд байгаа юм. Гэхдээ Монголын талын contribution бол нэг нэг байх хэрэгтэй шүү гэдэг санал тавиад байгаа байхгүй юу. Тэгэхээр энэ өөрөө 400 сая доллар буюу ойролцоогоор одоо 600 тэрбум орчмын өөрийн хөрөнгөтэй, дүрмийн сантай ийм том байгууллага.

О.Чулуунбат: -Гэхдээ гадны зөвлөмжөөр заавал бид нар зарчмаасаа ухрах шаардлага байгаа юм уу?

С.Баярцогт: -Бишээ биш. Тэгэхээр чинь.

О.Чулуунбат: -Арилжааны банкны оронд бид нар хөрөнгө оруулалтын тэр.

С.Баярцогт: -Харин тэгэхээр Хөгжлийн банкийг бид нар арилжааны банкнаас салгамаар байгаа байхгүй юу. Арилжааны банк шиг үйл ажиллагаа явуулахгүй. Хадгаламж авахгүй, богино зээл өгөхгүй, богино хугацааны өндөр хүүтэй зээл өгөхгүй. Хөгжлийн банк хэрвээ байгуулах юм бол зөвхөн дэд бүтцийн төсөл санхүүжүүлдэг, урт хугацааны зээл өгдөг ийм чиглэл рүү л явуулъя гэж байгаа юм. Арилжааны банкуудтай өрсөлдөхгүй ийм л зарчим дээр суурилуулъя гэсэн ерөнхий зарчим баримтална.

О.Чулуунбат: -Тэгээд хаашдаа хууль нь гараагүй, гарахгүй шүү дээ. Хууль нь гараагүй болохоор нэгдүгээрт гарахгүй. Хоёрдугаарт, хэрэв ингэж явж байгаа бол жишээ нь зарчмын эсрэг саналдаа л орохоор.

С.Баярцогт: -Угаасаа уралдаад, саналаа уралдуулаад, гишүүд саналаа хэлээд энд хууль нь өөрөө Их Хурлаар орж батлагдах ёстой байхгүй юу.

С.Оюун: -Тэрний дараа л төсөвт орж ирэх ёстой шүү дээ.

Х.Наранхүү: -Тэгэхээр чинь гадны 200 сая доллар авахын тулд өөрснөө нэг жаахан юм босгож өгөхгүй бол болохгүй л байхгүй юу, тэр л асуудал.

С.Баярцогт: -Ер нь бид нар мөнгө татъя гэхээр нөгөөдүүл ингээд байгаа байхгүй юу. Та нар өөрсдөө зөөлөн дэд бүтэц гэдэг тиймээ. Хууль эрх зүйн орчин чинь бүрдсэн юм уу, Монголын талаас оруулах банкаа ядаж бүртгүүллээ гэхэд дүрмийн сангийнхаа мөнгийг суулгасан юм уу төсөв дээрээ гээд ийм асуудал байхгүй юу. Дүрмийн сангийн чинь зээлээр бий болгож болохгүй шүү дээ. Тухайн үед нь бонд гаргаад дүрмийн сан бүрдүүлье гэхээр бас болохгүй байхгүй юу. Тийм учраас бид нар 8 тэрбум, дүрмийн сангийн хэмжээнд л оруулчихаад байгаа юм. 

З.Энхболд: -Чулуунбат гишүүн санал гаргаж болно шүү дээ. Оюун гишүүн хоёр. Хуулинд байхгүй юмыг төсвөөс мөнгийг нь батлах нь буруу гээд. Баярцогт сайдын ярьж байгаагаар энэ банк биш юм байна шүү дээ. Дэд бүтцийн хөгжлийн сан. Ажлын баг мөнгө олж ирдэг. Тэр рүү.

Х.Наранхүү: -Мөн чанараараа … дэд бүтцийн улсын хөрөнгө оруулалтын нэг хэсэг л байхгүй юу үнэн хэрэг дээрээ.

З.Энхболд: -Тийм. Хяналтын нэгж л юм байна шүү дээ.

Н.Энхболд: -Би тэрэнтэй санал нэг байгаа юм.

З.Энхболд: -Тэгвэл дүрмийн сангийн мөнгө ч хэрэггүй. 

Н.Энхболд: -Банк гэдэг тухай асуудал яривал энийг хүлээж авах хүн ховор болно. Наад механизмаа ямар нэртэй байгаа вэ гэдгээ тусдаа бодож олох хэрэгтэй.

З.Энхболд: -Эхний ээлжинд мөнгийг нь.

Н.Энхболд: -Тэгэж байгаад өнөөдөр Засгийн газар өөрийнхөө эрхийн хэмжээнд ямар нэрээр энэ мөнгийг оруулж төсөвт суулгаж болох нь уу тэрүүгээр нь оруулах хэрэгтэй. Түүнээс Хөгжлийн банк байгуулна гэдэг нэрээр 8 тэрбум төгрөг гэвэл энэ явахгүй.

З.Энхболд: -Тийм батлагдах ч үгүй. Онцгой байдлаас гишүүд асуулт.

Н.Энхболд: -Ер нь манайхан Хөгжлийн банкийг арилжааны банк шиг л ойлгоод байгаа шүү. Бараг ингээд л улс төрчид Их Хурлын гишүүд чиг өгөөд л, тэр тойрогт төдийг өг, тэр тойрогт төдийг өг гэж хэлээд байх юм шиг ойлгоод байх юм. Тийм бол хамгийн утгагүй юм болно. Энэ бол банк биш байх ёстой. Бүр эхнээсээ, одоо банк гэдэг нэрнээсээ салах хэрэгтэй.

З.Энхболд: -Гишүүд ээ, хэрвээ банк байхгүй бол дүрмийн сан байхгүй шүү дээ. Өөр аргаар шийдье энийг. Одоо ингэе. Хоёр байгууллагаас асуучихсан. Гадаад яамнаас гишүүд асуултаа асууя. Гадаад яамнаас асуулттай гишүүд байна уу. Байхгүй юу. За тэгвэл дараагийн дэгийн дагуу санал гаргана. Саналаа бичгээр өгсөн байна. Энд яг ирсэн дарааллаараа дугаарлагдаж байгаа. Санал гаргаагүй гишүүд одоо санал гаргая гэж бодож байвал санал гаргах хугацаа байгаа. Санал гаргах дээр нэг горимын санал гаргавал дэмжигдэх үү, үгүй юу гэдэг асуудал байна л даа гишүүд ээ. Төсөв ямар хэлбэртэй орж ирээд, ямар байдалтай орлого хасагдсан тухай бүгдээрээ мэдэж байгаа тиймээ. Шинэ хууль гарах гэж байгаатай холбогдуулан. Тийм учраас орлого нэмэх, зарлага хасах санал гаргавал сайн байна Нөгөө тийшээгээ биш. Тийм. Орлого бууруулах, зарлага нэмэх бол явахгүй нь байна шүү дээ.

Одоо санал хураалт руугаа оръё. Энэ бичиж өгсөн саналаас өөрөөр саналтай гишүүд байхгүй юу. За өгчих. Санал хураахад байна шүү дээ, санал хураахад энэ олон хүмүүсийг байлгах хэрэг байна уу. Гарч байгаа саналаас чинь асуулт гарвал яах вэ. Байлгаж байх уу. Нэмэгдэх, хасагдах санал гарахыг би хэвийн гэж үзэж байгаа. Энэ дотор чинь маш их үргүй зардал байгаа шүү дээ. Тэгсэн мөртлөө орлогыг бол Сангийн яам хараагүй байж болно. Тийм учраас гишүүдийн гарах санал энэ хоёр чиглэлээр л байвал. Хэрвээ зардал нэмэх санал гаргаж байгаа бол заавал орлогоо нэмэх саналаа давхар нэмж байя гэдэг хууль тийм.

Одоо Дэгийн тухай хуулийн дагуу ирсэн санал болгоноор тайлбар гаргуулж, санал хураалгах ёстой. Тэрийгээ хийнэ. Гэхдээ үр дүн ямар байх вэ гэдэг талаар бас гишүүд бодмоор байгаа юм. Бид нар дээр хураасан, зарлага нэмэх санал. Миний саяын хэлсэн зарчмын эсрэг санал Төсвийн байнгын хороон дээр очоод ихэвчлэн хасагддаг тийм аюултай. Орлого нэмэх санал тэнд дэмжигдэж болдог. Тийм учраас нэг их ач холбогдолгүй юман дээр тэртэй тэргүй унах юм чинь гээд бусад Байнгын хороог харж байхад бол хариуцлагагүй санал  хураагаад байна лээ. Тийм учраас бодитой саналууд төсөв дээр үлдэнэ, бодьгүй, ялангуяа тойргийн санал төсөв дээр хасагддаг юм шүү. Олон жилийн юмыг харж байхад. 

Би хамгийн түрүүн саналаа өгсөн юм байна. Өөрийнхөө саналаар санал хураалгаадахъя. Би хурал эхлээгүй байхад ярьж байсан шүү дээ. Морины нүүдэл гээд санал. 224 дүгээр хуудсанд байгаа 2009 оны тодотголын хүлээгдэж буй гүйцэтгэлийг 2010 оны орлогын дор аваачиж тавих. Морины нүүдэл гээд бичсэн санал байгаа. Энэ юуг хийхээр ингээд нэг морины нүүдэл шиг болоод байгаа юм. Эсвэл ингэчихэж ч юм уу. 224 дүгээр хуудас харж байна уу. Яагаад 2009 оны тодотголын хүлээгдэж буй гүйцэтгэл гэхээр энэ сүүлийн жилүүдэд арай хямгатай зарцуулсан жил байгаа юм. Одоо үр дүн нь гарах гэж байгаа жил шүү дээ. Энэ бол 2 триллион 418 тэрбум төгрөгийн зарлага байгаа. 10 оны төслөөр 2 триллион 306 тэрбум төгрөг буюу зөрүү нь ердөө 110 хэдхэн тэрбум төгрөгийн төсвийн алдагдал болж байгаа юм. 

Тэгэхээр одоо нөгөө 6.6 болчихоод байгаа ДНБ-нд эзлэх хувь чинь доошоогоо буурах юм. Ийм л ач холбогдолтой. Хэрвээ ингэх юм бол би Хууль зүй дээр санал хураалгах гэсэн чинь 2 бүлэг дээр яриад дэмжүүлээд ороод ирэх юм бол Хууль зүй зөвшөөрье гэсэн юм. Одоо зарлагаа хасахгүйгээр хаашаа ч явахгүй болчихсон. Энийгээ бүгдээрээ ойлгох хэрэгтэй. Зарлагаа хасах зарчим л ярьж байгаа юм би. 2009 оны тодотголын хямгатай зарцуулсан жилийнхээ зардлыг царцаачихъя. Энэ хүрээн дотроо зарлагуудаа дахин хуваарилалт хийе. Тэгэхээр зайлшгүй нэмэгдэх зарлага байж болно, хэрэггүй зардал хянагдаж болно. Ерөнхий дүн гээд 2 триллион 418 тэрбумаар авчихъя гэдэг ийм л санал байгаа юм л даа. За асуулт.

Х.Наранхүү: -Тэгэхээр наадах чинь бүх салбар ижил хэмжээгээр өнөөдрийнхөө яг тэр тодотгосон төсвийн гүйцэтгэлээр энэ зарчим яг бүх салбарт ижил хамаарна гэсэн үг үү? нэгдүгээрт. Хоёрдугаарт, Сангийн сайд яг энэ зарчмыг миний сая ойлгосон энэ байдлаар ойлгож байна уу, арай өөрөөр ойлгож байна уу? 

З.Энхболд: -Ер нь бүгдийг нь хойш нь хоёр мөр алгасаад биччих нь хамгийн амар байгаа юм. Гэхдээ тийм механик юм хийх нь амьдралд нийцэхгүй учраас салбар хоорондоо гүйлгэхээ гишүүдэд тийм эрх чөлөө байгаа. Баярцогт сайд байр сууриа илэрхийлье..

С.Баярцогт: -Ер нь би Энхболд гишүүний гаргаж байгаа санал ерөнхий утгаараа 2 бүлэг дээр заавал яригдах санал байгаа юм. Яагаад вэ гэвэл одоо оруулж ирсэн төсөв чинь хасах 5-аар баланслуулаад ороод ирсэн төсөв шүү дээ. Тэрэн дотроос бодитойгоор 116 хасагдчихаж байгаа байхгүй юу. Тэгэнгүүт төсвийн алдагдал чинь өөрөө 6.6 болчихоод байгаа байхгүй юу. Хэрвээ төсвийн алдагдлаа бид нар 6.6-тайгаар баталчихвал хандивлагчдаас орж ирэх ёстой 92 тэрбум төгрөг чинь орж ирэхээ больчихож байгаа байхгүй юу. 92 тэрбум төгрөг. Энэ бол ДНБ-ний 1.2 хувьтай тэнцээд байгаа юм. Тэгэнгүүт нөгөө санхүүжүүлэх эх үүсвэргүй алдагдал чинь 82 байж байгаад дахиад 92-өөр нэмэгдээд ингээд хүндрэл үүсээд, нийтдээ манай төсөв 7.8 хувийн алдагдалтай төсөв болж хувирах гээд байгаа юм. Тийм 5 дээр тохирчихсон. 

Тийм учраас энэ нөхцөл байдлаа дотроо яриад, 2 бүлэг дээр ямар ч байсан төсвөө хасах тал дээр барья баланс, хамгийн том тохироо. Тэгээд дотроо орлого, зарлага дээрээ ярья гэдгээ л ойлгох хэрэгтэй. Яагаад вэ гэвэл хүний хөгжлийн сангийн асуудал дээр 2 нам тохироод, хуулиа өргөн бариад, асуудлаа шийдчихсэн. Тэртэй тэргүй 116.3 ингээд орлогоосоо гараад явчихна. Ийм байдалтай байгаа учраас ерөнхий дүнгээрээ Энхболд гишүүний хэлээд байгаа санал үнийн дүнгээрээ ч гэсэн бараг мөргөж байгаа юм. Ийм хэлбэр дээр л очно. Механизмаа дотроо бол яаж зарцуулах вэ гэдэг асуудлаа дотроо ярих ёстой, аль салбараа илүү анхаарах вэ, яаж зохицуулалт хийх вэ гэдэг ийм асуудлууд 2 бүлгийн ажлын хэсэг дээр нэгдэж яригдана гэж ингэж ойлгоод байгаа юм. Баярлалаа. 

З.Энхболд: -Бямбацогт гишүүн асууя.

С.Бямбацогт: -Энэ нийт зардлыг 2 триллион 418 тиймээ. Өнгөрсөн оны түвшинд нь 2010 оныхыг тооцоод царцаагаад явъя гэж байна л даа. Энэ оныхыгоо тийм. Тэгэхээр 2009 оны хүлээгдэж байгаа гүйцэтгэлээр энэ төсөвт байгууллагууд дээр бас нэлээн их хэмжээний өр үүсэхээр харагдаад байгаа шүү дээ тиймээ. Үнэхээр яг төсвийн захирагч нар маань өөрсдийн хангамж зардал нь буураагүй, яг ард түмэнд хүрч байгаа хангамж үйлчилгээ гэдэг юм уу, яг төр анхан шатны нэгж гэж байгаа тэр үйлчилгээний чанар буурсан, тэгээд эргээд нэгэнтээ өр үүсчихээр өгч л таараа, өгөхгүй хаачдаг юм гэдэг байдлаар зардлаа буулгаж чадаагүй байх, бид нар хүчээр шахсан боловч зардал буугаагүй, маш их хэмжээний өр үүсчихээд байгаа. Тэгээд энэ асуудал бол эргээд асуудал болж босч ирнэ л дээ энэ онд.

Тэгэхээр дахиад энэ түвшнээрээ явах юм бол 2010 онд дахиад асуудал болох байх.  Энэ дээр ер нь Сангийн яам яаж шийдье гэсэн бодолтой байгаа юм бол?

С.Баярцогт: -Урсгал төсөвтэй холбогдуулаад 11 тэрбум төгрөгний өр төсвийн ерөнхийлөн захирагч нарын хооронд үүссэн юм. Гэтэл тодорхой хэмжээний хэмнэлтүүд гарсан. Тэгээд ер нь төсвийн ерөнхийлөн захирагч болгон дотор урсгал зардлынхаа зүйл анги болгон дотор хөдөлгө гэдэг ерөнхий чиг өгчихсөн юм. Урсгал зардал дотроо. Ерөөсөө хөрөнгө оруулалт руу л орохгүй энэ дотроо хөдөлгөө гээд. Тэгээд энэ зохицуулалтыг хийхээр болж байгаа юм ерөнхий зарчмын хувьд. Одоо ганцхан хүндрэл гарч байгаа нь бол нийгмийн даатгалын сан дээр л хүндрэл гарч байгаа. Тэгэхээр нийгмийн даатгалын санг тусад нь ярина. Энэ чинь өөрөө тусдаа төсөв юм чинь ийм л асуудал. Тийм учраас бид нар яг энэ хэмжээнд нь зардлаа хязгаарлаад, тэртэй тэргүй зардлаа бид нар бууруулах шаардлага үүсчихээд байгаа юм. Ингэж үүсгээд, төсвийнхөө зүйл ангийг маш өргөн болгоод, урсгал зардал дотроо гүйлгэдэг, эсвэл тодорхой арга хэмжээг тэр чигээр нь хасах ёстой. Тодорхой арга хэмжээг. Тэгэхгүй манайхан хувилж хасах гэхээр болохоо больчихоод байгаа байхгүй юу. Яагаад вэ гэвэл ямар нэгэн арга хэмжээг хийхэд 100 шаардлагатай гэхэд хувилаад бид нар 25-аар хяргачихаж байгаа шүү дээ. Тэгээд 75 үлдэхээр нөгөө арга хэмжээг явуулж чадахаа больчихоод байгаа байхгүй юу.

Тэрний оронд энэ арга хэмжээг нэг жилдээ бүтнээр нь хойшлуулъя гээд арга хэмжээгээ бүтнээр нь хасах тухай ийм асуудал байж болно. Тэгэхээр энэ бол Төсвийн ерөнхийлөн захирагч болгон дээр ярих ёстой. Хоёр бүлэг дээр юугаа тохирох ёстой вэ гэхээр ерөөсөө хасах талдаа барих зарчим дээрээ тохирно гээд тохирчихвол одоо байгаа орлогынхоо эх үүсвэрийг нэмэгдүүлэх боломжоо хараад л, орлого тодорхой болох юм чинь хасах 5-аараа зарлагаа тохироод л, ингээд одоо Засгийн газар энэндээ тааруулаад Төсвийн ерөнхийлөн захирагч болгон дээрээсээ хувилж хасаад, зүйл зүйлээр нь нэгтгээд ороод ирээ, аймагтайгаа гээд ийм маягаар л би шийдэгдэх болов уу гэж ойлгоод байгаа юм. Ингэж байж бид нар энэ жилийн төсвийг бодитой авч гарна. Тэгэхгүй бол 7.8 хувийн алдагдалтай, тэгээд санхүүжүүлэх эх үүсвэргүй алдагдал нь өөрөө 174 болох юм бол энэ маш эрсдэлтэй төсөв болно. Баярлалаа.

З.Энхболд: -Би яагаад энийг эхэлж хураалгаад байгаа, энэ өөрөө зарчим учраас, энэ өөрөө дэмжигдчих юм бол аль чиглэлээр явах нь тодрох болчихоод байгаа юм. Нямаагийн Энхболд гишүүн асуулт, дараа нь Шинэбаяр гишүүн асуулт.

Н.Энхболд: -Би асуулт бишээ. Би саналаа, би нэг гадны хүнтэй уулзах юм. Тэгээд саналаа хэлчихээд чөлөө аваад явъя гэж бодсон юм. Байнгын хороон даргын санал болгож байгаа энэ зүйл бол чухам манай Байнгын хороон дээр санал хураах зүйл мөн үү, үгүй юу, би сайн мэдэхгүй байна. Бүх Байнгын хороон дээр ярьж, бүлгүүд дээр ярьж байгаад шийдэх байх. Зүгээр манай Байнгын хороо дараа дараагийнхаа саналыг хураах чигээ гаргах маягаар хураалгавал хураалгах л юм тиймээ нэг ийм бодолтой байна. 

Хоёрт, би тэр ер нь тохирчихсон бол тэр 5 хувьдаа барих гол зарчмаа л барих ёстой гэж бодож байгаа. Үнэхээр нэмье гэвэл тэгвэл хаанаас юу хасах юм бэ гэдгээ заавал барих ёстой. 5-аас хамаагүй хэтрүүлнэ гэвэл тэгвэл доноруудаас ирэх мөнгийг бас ямар эх үүсвэрээс олох юм бэ гэдгээ давхар ярьж байж энийгээ шийдэх ёстой гэж бодож байна. Тийм учраас би одоо энэ манай Байнгын хороон дээр би түрүүнд нь энэ холбогдох байгууллагын хүмүүстэй бас заримтай нь уулзаад санаа, оноо юу байна гэсэн нэг их тийм проблемтэй зүйл надаа яриагүй. Засгийн газрын байгууллагууд учраас бас тэгсэн байх. Гэхдээ үнэхээр их том проблемууд байгаа бол яриад ирдэг л дээ. 

Тийм учраас одоо энэ Байнгын хороон дээр гарах би хасах саналд ч, нэмэх саналд ч бүгдээрэнд нь эсрэг санал өгнө. Намайг тэгж тоолоорой. Тэгээд Байнгын хорооны даргаас чөлөө аваад явъя. Ирцэд бүртгээд, тийм орлого тэгж нэмэгдэв гэвэл би тэрний эсрэг өгнө, тэрийг нь хасъя гэвэл тэрний эсрэг өгнө. Түрүүн  хэлсэн. Зарим Байнгын хороон дээр үнэхээр зүгээр тоглоом шоглоом болоод л, за яахав хэдүүлээ ингээд хураачихъя, тэгээд л сүүлд нь шийддэг шүү дээ гээд орхиод байгаа нь бид нар цаг л алдаж байгаа хэрэг. Энэ дахиад Төсвийн байнгын хороон дээр яригдана, тэгэхдээ энэ Байнгын хорооны хурлыг ач холбогдолгүй болж байна гэж хэлж байгаа юм биш л дээ. Гишүүд саналаа хураахдаа дотроо дотроо бодно биз. Би бол ерөөсөө орж ирсэн төсвийг нь харьяа байгууллагуудын хувьд орж ирсэн төсвийг нь тэрүүгээр нь цааш нь явуулчихъя гэсэн бодолтой байгаагаар саналаа өгч байна гэж намайг тооцчихоорой. Ингээд чөлөө өгнө үү даргаа, би бас гадны хүнтэй уулзах ёстой.

З.Энхболд: -Яг ногоон номоороо л явъя гэж байгаа юм байна шүү дээ. Ногоон номыг хааш нь ч өөрчлөх ямар ч саналыг дэмжихгүй юм байна тиймээ.

Н.Энхболд: -Байнгын хороо, одоо энэ байгууллагуудтай холбогдолтой.

З.Энхболд: -Тийм, энэ 3 байгууллагатай холбоотой. Энхболд гишүүн саналаа өгөөд явлаа. Шинэбаяр гишүүн.

Ц.Шинэбаяр: -Энэ аудитын дүгнэлт бидэнд ирүүлсэн шүү дээ. Энэ аудитын дүгнэлтэн дээр орлого нэмэгдүүлэх чиглэлээр 4 заалттай, 14 тэрбум төгрөг гэсэн байгаа юм. Энийг юу гэж үзэж байгаа вэ Сангийн сайд.

С.Баярцогт: -Аудитын энэ 4 саналын 10 гаруй тэрбум төгрөг байгаа биз. Ерөөсөө 2 эх үүсвэрээс орж ирж байгаа. Монгол банкнаас 5, нефть бүтээгдэхүүний экспортоос 5 байгаа. Монгол банк яг энэнтэй холбогдуулаад бид нар танайхаас 5-ыг авна гэсэн төсөв зохиохоос өмнө банкны байдал үнэхээр хүнд байгаа, энэ жил бид нар төсөвт төвлөрүүлж чадахгүй гэсэн бичгээ Монгол банк албан ёсоор өгчихсөн байж байгаа. Нефть бүтээгдэхүүний хувьд бол наадах чинь манай экспортын нийт объем нэмэгдэх тухай л асуудал байгаад байгаа байхгүй юу. Тэгэхээр бид нар энийг тооцоолохдоо Аудитын газрын дүгнэлтээр биш яг Газрын тосны хэрэг эрхлэх газрын өгч байгаа тоон дээр үндэслэж хийж байгаа учраас ийм жаахан зөрүү л байгаад байгаа юм.

З.Энхболд: -Наранхүү гишүүн.

Х.Наранхүү: -Би Энхболд гишүүний саналын формулировка               тодруулчихвал яасан юм бэ гэж бодоод байна. Яагаад вэ гэвэл энэ зарчмаа хураачихаад, тусад нь цаана нь ерөөсөө тэр салбар тус бүрт нь бас яг тэр 2009 оны төсвийн гүйцэтгэлийн хэмжээнд нь гэж салбар салбараар нь бас наад зарчмаа маргахгүй тэр чигээр нь гэж тохирохгүй бол яг тэрэн дээрээ очоод асуудал эргээд задарчих аюул байх шиг байна. Одоо хоёр тоог хооронд нь солиход асуудал байхгүй, бүгдээрээ за гэчихээд, дараа нь үлдсэн тэр одоо энэ нийт дүнгийнхээ хүрээнд салбар болгон өөрснөө жаахан нааш нь цаашаа болох боломж байна гэдэг л ойлголт төрчих юм бол бүх гишүүд хоорондоо маргалдаад л явчихна. Тийм учраас одоо хураахдаа нэг мөсөн тэр зарчимтайгаа хамт хураачихвал амар юм биш үү. 

З.Энхболд: -Наранхүү гишүүн бол багана олон мөрөөр нь цуг шилжүүлье гэж байна шүү дээ. Бүтэн баганаар нь ийм мөрөөр нь. Би бол мөр хоорондоо гүйлгээ хийж болно гэж гишүүдэд бас эрх чөлөө өгөөд байгаа байхгүй юу. Тэрнээс болоод бүрмөсөн задарчих аюул бас байгаа юм. Тэгэхээр миний царцаая гэж байгаа хүлээгдэж буй гүйцэтгэл, Сангийн яамны оруулж ирсэн зарлага хоёрын хооронд 2418-аас 2664-ийг хасах ийм зөрүү байгаа юм. 200 гаруй тэрбум төгрөгний зөрүү байгаа юм. Тэгэхээр Сангийн яаман дээр 2010 оны төсвийн зарлага хийхдээ хийсэн бүх шинэ юм бол хасагдана гэсэн үг болж байгаа юм. 

Болд сайд.

Л.Болд: -Уул нь бол үнэхээр төсвөө бодоод, улсаа бодоод их сайхан санал. Гэхдээ яг амьдралаа бодох юм бол энэ хэрэгжихэд хэцүү. Жишээ нь энэ байгууллага байгууллагын төсөв бол үнэхээр өөр байгаа байхгүй юу. Зөвхөн Батлан хамгаалах яамыг авч үзэхэд энэ жилийн төсвийн нэмэгдэл юун дээр байгаа вэ гэхээр энэ чинь 2006 оноос энхийг сахиулахын бригад байгуулна гэдэг шийдвэр гараад, Ерөнхийлөгчийн зарлиг гараад, тэгээд энэ бригадаа ингээд нэг, хоёр батальон, одоо ингээд ирэх жил 3 дахь батальон ингээд бүр төсөв дээр төлөвлөөд, тэгээд тэр хүмүүсээ сургаад, жишээ нь 2009 онд төсвийн нэг өнгөрсөн жилийн 30 хувиар хасаад хаячихсан. Батлан хамгаалах яам зүгээр л 30 хувиар төсвийг нь хасаад хаячихсан. 

Тэгээд 800-гаад хүн мэргэжлээ эзэмшээд, ажилдаа гарчихдаг энэ зун тэгсэн цалин байхгүй, ямар ч зардал байхгүй. 800 ахлагч офицерууд сургуулиа төгсчихөөд хагас жил өнөөдөр цалингүй явж байгаа байхгүй юу. Одоо эд нарыг эргээд бид нар халах юм бол тэгвэл бид нар Чад гээд тэр операцуудаа бүгдийг нь зогсоох хэрэгтэй. Яагаад вэ гэвэл жилд 1300 цэрэг олон улсын ийм ажиллагаанд явна гэхээр чинь бид нар чинь 3 вортац дор хаяж хэрэгтэй, 2 нь энд байж байгаа, нэг нь амарч байх, нэг нь ажиллаж байх. Ингээд үзэхээр чинь ерөөсөө тэгвэл энэ бүх энэ салбараа бүр дотальный үймүүлэх асуудал болж байгаа байхгүй юу. Энэ бол нэг их айхтар тийм зардал, хөрөнгө оруулалт нэмэгдсэн юм байхгүй шүү дээ. Харин нөгөө талд нь тэр олон улсын ажиллагаанаас чинь 6 тэрбум төгрөгний орлого нэмэгдээд, гарч байгаа зардал нь 3 тэрбум, тэрний төлөө гэх мэтчилэнгээр энэ чинь өөрөө бол их баланстай учиртай юмнууд байгаа байхгүй юу. Яг ийм юм бол би зүгээр ганцхан батлан хамгаалахыг ярьж байна. Бусад олон салбарууд ийм юм руу очно. 

Харин түрүүн Баярцогт сайд ярьсан. Хэрвээ энэ төсөв дээр нь 2 бүлэг тохироод, бүх дэд бүтцийн хөрөнгө оруулалтуудыг төсвөөс гаргая. Угаасаа энэ чинь ерөөсөө сүүлийн 10 жил төсөв дээр аваачаад дэд бүтцийн хөрөнгө оруулалт суудаг болсон байхгүй юу. Гэтэл дэд бүтцийн хөрөнгө оруулалт чинь тэр уурхай байхад чинь тэр уурхай замаа тавина биз дээ, хөрөнгөө босгоно биз дээ. Хот босгож байгаа бол тэр хот руугаа тэр замтайгаа хамт л тэр хөрөнгө оруулалт босох ёстой байхгүй юу. Энийг бол тэр бизнесийнхээ зарчим руу шилжүүлэх юм бол үнэхээр тэр чинь зөвхөн зам дээр гэхэд 200 гаруй тэрбум, эрчим хүч нэмэх юм бол бараг 400 тэрбум байгаа байх. Тэрэн дээр бидэнд үнэхээр улсын гэсэн зайлшгүй тодорхой ач холбогдлоор нь хэсгийг нь аваад, бусдыг нь бид нар үнэхээр тэр тодорхой уул уурхайн бүтээгдэхүүн, ер нь яаманд нь бол үнэхээр жаахан хөлсөө гаргаад ажил хийх юм бол тэр мөнгө бүтэх юм байна лээ. 

Энэ яамд нь өөрснөө тийм хүсэлтэй ч байгаа юм. Заавал нөгөө төсөвт зууралдаад, тэгээд нэг тендер, тэгээд нэг хэл ам, тэгээд хугацаа алдаад, тэгээд бүтэж байгаа юм байхгүй. Тэрний оронд энэ дээр 2 намын бүлэг тэр чиглэл рүүгээ явах юм бол хамаагүй илүү бодитой харагдаад байгаа юм. Үнэхээр төсвийн алдагдалгүй болгож болохоор харагдаад байгаа юм. Баярлалаа. 

З.Энхболд: -Яг ийм хүндрэл байгаа учраас нөгөө мөр болгоноор нь механикаар шилжүүлж болохгүй байгаа юм. Одоо эрчим хүчний үнэ нэмнэ гээд 25-ын нэмэгдэл байна шүү дээ. Тийм учраас төсвийн зардлын дээд хэмжээгээ 5 хувьдаа багтааж буюу 2 триллион 418 тэрбум төгрөгөндөө багтаагаад, ерөнхийлөн захирагч нарыг дотроо өөрчлөлтөө хий, ерөнхийлөн захирагч нарыг хоорондоо ярь гэдэг ийм юм руу л явуулах гээд байгаа байхгүй юу.

Х.Наранхүү: -Тэр дотроо өөрчлөх ямар нэгэн дүрэм юм уу, зарчим ганц нэг юм хэлж өгөхгүй бол тэгээд замбараагүй юм болно шүү дээ. Одоо жишээлбэл эргээд орлого олж ирэх гэж байгаа юмнуудыг нь тэгвэл тусад нь гаргана гэвэл бас ойлгомжтой тиймээ. Гэх мэтчилэн жаахан ч гэсэн ганц нэг зарчим байвал болж байна л даа.

З.Энхболд: -Тэгэхээр би бол Хууль зүй дээр 2 бүлгээр ярьсны дараа энэ саналаа хураалгая гээд татаад авчихсан. Тийм учраас Хууль зүйн хоёрдугаар хэлэлцүүлэг дуусаагүй л дээ. Ийм мэтээр энд шийдэж болно. Надад энэ нөгөө тодорхой… зарчмын санал учраас одоо энийг зөвшөөрчих юм бол дараагийн Батсуурь гишүүний санал хураагдахгүй болчихож байгаа юм. Орос, Хятад, Солонгос, Казакстан, Кувейт улсад орон тоо нэмэх гэдэг чинь.

С.Баярцогт: -Угаасаа нэг их ноднин жилийн хувьд бас ийм хүндрэл гарсан шүү дээ. Шууд өргөн барьсан төсвөөс чинь нөгөө хямрал болоод, зэсийн үнэ бид нарын нүдэн дээр 3 дахин унасан шүү дээ. Тэгэнгүүт төсвөө бид нар багасгасан шүү дээ. Тэгээд ийм боломж угаасаа гардаг л байхгүй юу. Энэ жилийн хувьд бид нар дахиад 116 гэдэг чинь ДНБ-ний 1.6 хувиар төсвөө багасгахаас өөр арга байхгүй. Ийм байдал байгаа, энийг тэртэй тэргүй хийнэ. Тиймээ тийм, угаасаа хасах 4-өөр гээд тохирчихсон шүү дээ. 

З.Энхболд: -Төсвийн хүрээ яригдаж байхад эсвэл бүгдийг нь дэмжихгүй гээд хэлж явж болно. Яахав. Энэ эхний санал. Энэ төсвийнх л дөө. Тэгэхдээ манайх энэ дээр байр сууриа илэрхийлэх хэрэгтэй шүү дээ. За хураачихъя. Сая хурлын ирцэнд бүртгүүлээд байж байгаад явсан улсууд саналаа хэлчихээд явсан. Хаянхярваа гишүүн өөрийнх нь нэг санал байгаа. Тэрийг дэмжье гээд бусдыг нь төслөөр дэмжинэ гэсэн. Нямаагийн Энхболд гишүүн бүх саналын эсрэг гэсэн. Жекей гишүүн Байнгын хорооны… байгаа. Юуг дэмжиж байгаа юм. Аль шинээр гарах саналыг уу. Мэдэхгүй байж дэмжиж болохгүй шүү дээ. 

Тэгэхээр энэ Жекей гишүүнийх тодорхойгүй байна. Хаянхярваа, Н.Энхболд хоёрынх надад тодорхой байна. Жекей, Батсуурь хоёрын хаашаа санал өгсөн нь надад ирж хэлээгүй учраас би бол мэдэхгүй. Тэгэхээр тэр хоёрыг ирцнээс хасах болох уу. Бүх саналыг уу. За яг та 2 энэ улсуудыг аль санал дээр яаж дэмжсэнийг хэлж санал хураахдаа тоолно шүү.

Санал хураалтаа эхэлье. Миний саналаар санал хураалгая. Дэмжиж байгаа гишүүд гараа өргөнө үү. Баярцогт өгөхгүй. 13-6. Унаж байна.  

Батсуурь гишүүний санал байна. Орос, Хятад, Солонгос, Казакстан, Кувейт улсад суугаа Элчин сайдын дипломат ажилтны орон тоог тус бүр нэгээр нэмэгдүүлэх гэдэг. Энэ саналын дүн 397.4 сая төгрөгний санал байна. 5 хүний цалин гэхэд л ийм болж байна. Цалин болон бусад зардалтайгаа. Байр уу. Энэ дээр санал хэлэх хүн байна уу, шууд санал хураалгах уу. За хураая. Батсуурь гишүүний саналыг дэмжиж байгаа гишүүд гараа өргөе. Ганцхан Батсуурийн нэр байна. 13-3. Унаж байна. Санал нь үнэтэй байсан бол Батсуурь гишүүн байх байж дээ. 

Оюун гишүүний санал. 2010 онд дэлхийн зах зээл дэх цэвэр зэсийн үнэ төсөвт тооцсон 5184.7 ам.доллараас өндөр байж, зэсийн үнийн зөрүүгээс улсын төсөвт нэмэлт орлого хуримтлагдвал энэхүү орлогыг Монгол Улсын хөгжил сангийн эрсдлийн санд хуримтлуулна гэсэн нөхцөлтэй санал бөгөөд УИХ-ын тогтоолд орох ёстой санал юм байна. Ногоон ном руу орохгүй юм байна тийм үү. Тогтоолын заалт руу оруулъя гэдгээр санал хураалгах уу. За Оюун гишүүний саяын миний уншдаг саналыг улсын төсвийг дагаж гарах УИХ-ын тогтоолын тусдаа заалт болгож оруулахыг дэмжиж байгаа гишүүд гараа өргөнө үү. Дараа жилээс хэрэгжих юм байна лээ, энэ жил хамаагүй. 13-7. Дэмжигдэж байна.

Оюун гишүүний 2 дахь санал. Байгаль орчны сайдын багцын ан амьтан агнах зөвшөөрөл олгохоос орох орлогыг 45 дээр нэмэх,

С.Оюун: -4.5 тэрбумаар бууруулах.

З.Энхболд: -4.5 тэрбум төгрөгөөр бууруулах. Одоо төсөвт 5.5 тэрбум төгрөг суусан байгаа. 4.5-ыг хасаад 1 тэрбум төгрөг болгох гэж байна. 

С.Оюун: -4.5-ын шонхорын орлого юм байгаа юм. Бүр шонхорыг бүр болиулъя гэж.

З.Энхболд: -Шонхор агнахаа больё гэдэг санал юм байна.

С.Оюун: -Бас гадаад харилцаа учраас.

З.Энхболд: -Орлого хасах санал гадаад харилцаан дээр гарч ирж байна. 

С.Оюун: -Байгаль орчноо хамгаалах.

З.Энхболд: -Асуулттай, ойлгомжгүй байгаа гишүүд байна уу. Байгаль орчин дээр хураалгаагүй юм уу.

С.Оюун: -Энэ нөгөө гадаад харилцаа гэж бас Гансүх чинь яриад байгаа шүү дээ. Цаана нь Арабын одоо хамтын ажиллагаа гээд. Гэхдээ аль ч Байнгын хороон дээр ямар ч санал оруулж болно шүү дээ.

З.Энхболд: -Тийм, аль ч Байнгын хороон дээр юу ч гарч болно. Санал хураалгая. Томъёоллыг дэмжиж байгаа гишүүд гараа өргөнө үү. 13-4. Дэмжигдэхгүй байна.

С.Оюун: -Цөөнх больё баярлалаа.

З.Энхболд: -Оюун гишүүн цөөнх боллоо. Протоколд бичээрэй. Оюун гишүүний 3 дахь санал. 

Монгол Улсад телемедициний төвийг байгуулахад зориулж 3.5 тэрбум төгрөг нэмж тусгах. Саналаа тайлбарлах уу.

С.Оюун: -Байнгын хороогоор ажлын хэсэг гараад телемедицин дээр бид нар нэг хуралдаад, төсөв дээр уг нь анх боловсруулж байгаад 3.5 тэрбум төгрөг Эрүүл мэндийн яамнаас оруулсан боловч төсөв боловсруулах явцад хасагдсан юм байна лээ. Тэгээд Байнгын хорооны дүгнэлтээр цаашдаа ер нь телемедицин маш чухал юм. Энийг дэмжих саналыг төсөв дээр Байнгын хороогоор оруулаад бүгдээрээ дэмжицгээе гэж гишүүд уг нь тэр үедээ их дэмжсэн. 3.5 тийм, та бас ажлын хэсгийн гишүүн.

З.Энхболд: -Ажлын хэсгийн дүгнэлтэн дээр 3.5-аараа байгаа. Наранхүү гишүүн.

Х.Наранхүү: -Тэгэхээр энэ чинь их том бүхэл бүтэн шинэ салбар шүү дээ. Тэгэхээр 3 аравны хэд гэдэг чинь одоо далайд дусал л даа. Тэгэхээр эхлээд энэ чинь эхлээд оношилгоо байх ёстой байх, дараа нь тэр эмчилгээ ингээд аажмаар явах байх. Тэгэхээр энэ чинь аль асуудал ярьж байна.

З.Энхболд: -Ажлын хэсгийн дүн ярихад байсан уу? Бишээ манай.

С.Оюун: -Байнгын хороон дээр ажлын хэсгийн дүгнэлт хэлэлцэж байхад долоо, найман төсөл хэрэгжихэд, эхлээд нэг хэдэн жил явчихсан юм байна лээ Наранхүү гишүүн ээ. Хэдэн гадаадын төслүүд. Тэгээд одоо ядаж интернетийн төлбөр яамнаас төсөвт мөнгө суулгахгүй бол овоо амжилттай явсан төслүүд нээрээ зогсчих гээд байгаа юм билээ. Оношилгоо биш, зүгээр энэ телемедициний төв гээд одоо энэ бүх төслүүдийг цааш нь үргэлжлүүлбэл нэг төв дээр зангидах, тэгэхдээ тэр нь vertual төв байж таарах юм шиг байна лээ. Ерөнхийдөө ID тал нь.

З.Энхболд: -Ийм ажлын хэсгийн шалгалт явсан юм. Манай Улсад 6 билүү, 8 телемидициний гадаадын тусламжийн төсөл яригдсан юм. Гадаадын зээл тусламж гэдгээрээ 2 чуулганы хооронд шалгаад, Оюун гишүүн ахлаад, Амаржаргал гишүүн ороод, еще хэн орсон бэ, Мөнх-Очир гурав ороод тэгээд рекомендаци нь юу гэсэн бэ гэхээр 3.5 тэрбум төгрөгийг нэмж тусгах ёстой юм байна, тэгэх юм бол одоогийн эхэлчихсэн байгаа эмнэлэг болгон телемидициний ямар нэгэн ийм юутай болоод байгаа юм байна. Одоо хариуцсан төхөөрөмж, сургалт кабинет, тэгээд энэ болгоныг нэгтгэж зангидаж байдаг, сумын төвөөс эхо-ний бичлэг авдаг маягийн ийм л эхний анхан шатны ажил. Мэдээж энэ жаахан мөнгө, гэхдээ энийг баталчих юм бол тэр бүх зүйлүүд ингээд тасалдахгүй үргэлжлэх л юм билээ. Манай Байнгын хороотой холбогдоод байгаа холбоос нь тэр юм шүү. За энийг дэмжиж байгаа гишүүд гараа өргөе. 13-12. Дэмжигдэж байна.

Оюун, Шинэбаяр, Батсуурь, Наранхүү, Балдан-Очир, сүүлийнх нь би ойлгодоггүй ээ. 6 гишүүний санал байна. 6 дахь нь хэний нэр вэ. Гарын үсэг шиг л юм зурчихаж. Батсуурь, Оюун, Шинэбаяр, Наранхүү, Балдан-Очир байна. За энэ 5-аар оруулчихъя. 6 дахь хүний нэр гаргагдахгүй байна. 

Энэ санал 6-гийн 4.1 дээр эрдэс баялаг, эрчим хүчний салбар дээр Шивээ-Овоо, Багануурын уурхайн тоног төхөөрөмжийн шинэчлэлд 9.4 тэрбум төгрөг зарцуулах гэж байна. Багануур дээр мөнгө байна лээ шүү дээ наад дотор чинь.

Ц.Шинэбаяр: -Энэ дээр Батсуурь надад тайлбар хэлээрэй гэж захиад явсан юм. Энэ 142 дугаар хуудсан дээр байгаа юм. Ганцхан энэ ерөөсөө нэр заагаагүйгээр 9.4 тэрбум төгрөг гэж байгаа юм. Энэ дээр Шивээ-Овоотой одоо Шивээ-Овоогийн нэрийг л оруулах гэсэн санаа, наадах ерөнхий. Мөнгө нь өөрчлөгдөж байгаа юм биш. Багануур, Шивээ-Овоо гэж нэрээр нь зааж оруулж байгаа юм.

З.Энхболд: -Багануур гэдэг нэрэн дээр Шивээ-Овоо гэж.

Ц.Шинэбаяр: -Шивээ-Овоо гэдэг нэрийг нэмж байгаа санаа нь.

З.Энхболд: -Зоригт сайдаас асуухгүй бол нэмж болох нь уу, үгүй юу.

С.Баярцогт: -Зарчмын хувьд Шивээ-Овоо дээр чинь өөр том төсөл явж байгаа шүү дээ. Олон улсын. Тэгээд Багануур дээр нь энэ юмнуудыг ярья гээд байгаа. Тэгэхээр яахав яг төсөв дээр хэлэлцэх үед нь Зоригт сайдаас асуугаад тодруулчихъя.

Х.Наранхүү: -Микрофонгүй ярьсан.

З.Энхболд: -Дэмжих тогтоол байгаа шүү дээ. 

Ц.Шинэбаяр: -20 дугаар тогтоол дээр бол байна лээ шүү дээ. Шивээ-Овоо гэж байна лээ.

С.Баярцогт: -Шивээ-Овоо гэж байна уу. Д.Зоригт сайдтай яриад редакциар авах, хэрвээ яг тэгж байгаа бол.

З.Энхболд: -Хэрвээ Эрчим хүчний яаман дээр өөр бодлого байгаа бол энэн шиг бодлого байгаа бол дэмжье. Байхгүй бол унагаая гэдэг томъёолол руу оруулж болох уу. Давхардаж болно шүү дээ. Шивээ-Овоо нь өөр нэг юманд хамрагдсан байж байгаад. Тэрийг бид нар мэдэх боломжгүй учраас. Тэгэх үү.

Ц.Шинэбаяр: -Тэгье.

З.Энхболд: -Хэрвээ Эрчим хүчний сайд дэмжвэл явуулъя. Дэмжихгүй бол унагаая гэж. За тэгвэл хойшоо тавьчихъя.

Дараагийн санал. О.Чулуунбат, С.Оюун гишүүний санал байна. Хөгжлийн банк байгуулах 8.0 тэрбум төгрөгийг хасах гэдэг. Энийг дэмжиж байгаа гишүүд гараа өргөчих. Би 2 гишүүний саналыг ингэж ойлгосон. Хэрвээ банк биш Сангийн сайдын ярьж байгаа бүтэц байгаад тэр дотор монгол, mine мөнгөө хийх гэдгээр дэмжигдсэн юм байна. Банк гэж нэрлээд 8.0 тэрбум төгрөгийн дүрмийн сан байгуулах юм бол дэмжихгүй юм байна гэж ойлгосон шүү дээ. 

С.Оюун: -Төсөв дээр банкаараа суучихсан учраас яг ингэж хураалгаад, дараа нь Pe-технический буюу томъёоллоо өөрчлөхөд төсөв дээр Сангийн сайд нь өөрөө гишүүдтэй ярина биз. Ямар ч байсан одоо хураалгасан нь дээр байх аа.

З.Энхболд: -Саналаа өгч байгаа юм уу. Саналаа хураалгая. Хөгжлийн банк байгуулах дүрмийн сангийн 8 тэрбум төгрөгийг хасах. Цаашид юм нь өөрчлөгдөнө. Хөгжлийн банкаа дуусгачихъя. Тэгээд ярья. Аль эх үүсвэр, энэ чинь нөгөө хасагдаж байгаа учраас хамаагүй байхгүй юу нэмэгдэж байгаа биш. 8 уу, алдах биш эсрэгээр. 13-7 дэмжигдлээ.

Банкны дүрмийн санд 8 тэрбум хасагдаад, Хөгжлийн банк байгуулах жич орж ирэхээр боллоо шүү дээ. Бид нар тэр чинь дүрмийн санд мөнгө хийхээсээ гадна өөрөө мөнгө хийх үүрэгтэй болох нь байна шүү дээ. Тийм. 

Бямбацогт, Балдан-Очир, Хаянхярваа гурван гишүүний санал байна. Гадаад харилцааны яамны Монгол Улсын гадаадад сурталчлах зардал 72 сая төгрөгийг 128 саяар нэмэгдүүлж, 200 сая болгох гээд. Сая Занданшатар сайд ийм юм өгчихөөд өөрөө энэ Баярцогт сайдад шүүмжлүүлэхээсээ айгаад гарчих шиг боллоо. 6 төрлийн зардал, гадаад арга хэмжээ нь одоо энд орж ирж байна. Иргэдэд туслах сан, сургалт судалгаа, гадаад сурталчилгаа, Кувейт дахь ЭСЯ-ны цалингийн зөрүү, шинээр нэмэгдүүлэх 5 орон тоо гээд. Энийгээ бодвол гишүүдэд хувааж өгөөд гарч л дээ.  1.4-өөр үү. Шинээр нэмэгдүүлэх 5 орон тоо бол үндсэн санал хураагдаад. Одоо хоёр дахь нь явж байна л даа.

С.Баярцогт: -Уг нь Гадаад явдлын яамтай яриад, одоо Ерөнхий сайд болсон Батболдтой яриад яг нэмэгдүүлж өгсөн 2 саналыг нь хоёулангий нь оруулсан шүү дээ. Тэгэхээр ийм.

С.Бямбацогт: --Би саналаа хэлье.

З.Энхболд: -Бямбацогт гишүүн.

С.Бямбацогт: -Үнэндээ бас Монгол Улсыг гадаадад хэр хэмжээгээр хэр их сурталчилсан тэр хэмжээгээр Монгол Улсад орж ирэх гадны хөрөнгө оруулалт, гадны аялал жуулчлал гэдэг юм уу, Монгол Улс төсөвт орох орлогын л хэмжээ нэмэгддэг шүү дээ. Бодитой шүү дээ ерөөсөө. Яагаад бас энэ дээрээ тийм жаахан мөнгө нэмэхэд 100-хан сая төгрөг шүү дээ, хэдэн тэрбумаар нь асуудал ярихгүй байна. Дөнгөж сая бид нар 8 тэрбум төгрөгийн эх үүсвэр олчихлоо шүү дээ бас, олчихлоо.

С.Баярцогт: -Саяных бол 8 тэрбум төгрөгний эх үүсвэр олж байгаа бол биш байхгүй юу. Тэртэй тэргүй бид нар хэрвээ Японы тал мөнгө хийх юм бол  mine мөнгө хийхээс өөр арга байхгүй. Тэр байтугай мөнгө хийх болно.

С.Бямбацогт: -Гэхдээ харин хэлж байна шүү дээ. Монгол Улсынхаа зөвхөн Гадаад харилцааны яам биш энэ чинь худалдааны, эдийн засгийн асуудал бас давхар байгаад байгаа шүү дээ. 

С.Баярцогт: -Тэгэхээр би эсэргүүцээд байгаа юм байхгүй. Би зүгээр өөр юм хэлж байгаа юм. Гадаад явдлын яам энийгээ төсвөө хийхдээ яриад л оруулж ирэх ёстой байхгүй юу. Тэгэхгүй ингээд сайд нь солигдоод өөрчлөгдөнгүүт ийм маягаар асуудал тавих бол буруу. Би ерөнхий зарчмаар нь хэлж байгаа юм. Тэрнээс ийм эх үүсвэрүүд байгаад байгаа байхгүй юу. Одоо 400 бил үү, 500 бил үү, лоббигийн мөнгө гээд тэгээд зарцуулж чадаагүй шүү дээ энэ жил. Тэгээд иймэрхүү юмнууд байгаад байгаа юм.

С.Бямбацогт: -Одоо Гадаад харилцааны, би өнгөрсөн 10 сард Нью-Йоркт очсон л доо. НҮБ-ын төлөөлөгчийн газрын улиралд гадаад арга хэмжээ, хүлээн авалтын зардал 200 доллар гэж байгаа улиралд. Тэгэхэд нэг таваг хоол  гэхэд 50 доллараар Нью-Йоркт иддэг шүү дээ. Тэгээд яаж хүмүүсийг Монгол Улсаа сурталчилж, гадны хөрөнгө оруулалтыг тат, Монгол Улс руу гадаадын зээл тусламжийг авч ир гэж хүмүүст хэлэх юм бэ бид нар.

Л.Болд: -Энэ дээр би нэг саналаа хэлчихье тэгэх үү даргаа.

З.Энхболд: -Тийм, эх үүсвэр байгаад зөв ашиглах хэрэгтэй гэж байна. Болд гишүүн.

Л.Болд: -Уул нь энэ чинь жил болгон 200 саяар харин баталдаг байсан шүү дээ, хэзээ ингээд багасчихсан юм. Би энийг сайн санаж байгаа байхгүй юу. Яагаад вэ гэвэл хамгийн анх энэ төсвийн энэ статъяа чинь миний санал байсан байхгүй юу. 97 билүү 98 онд төсөвт анх удаагаа 200 сая төгрөг гэж би санал болгоод, энэ чинь бүр яг миний автортай санал байхгүй юу. Тэгээд энэ жил болгон 200 сая тусдаг байсан чинь хэзээ ингээд буурчихсан юм бэ. Тийм учраас 200 дээрээ буулгаж болохгүй ээ. Монголын хувьд бол.

С.Оюун: -Яриад яах юм бэ, саналаа хураачихъя.

З.Энхболд: -Энэ нэг ангиллын ялгаа байх шиг байна. Гадаад арга хэмжээний зардал 400-гаар нэмж өгөөч гэдэг санал бас байна. Тэгэхээр энэ гадаад арга хэмжээ, гадаад сурталчилгаа гэдэг чинь юугаараа ялгаатай юм. Гадаад яамныхан байна уу. Дэд сайд Болор.

Б.Болор: -Гадаад сурталчилгааны зардал гэж сая орж ирж байх шиг байна. Энэ бол гишүүдийн яриад байгаа зүйл мөн л дөө. Бид гадаадад бас Монгол Улсаа сурталчилж, ингэж яасныхаа үндсэн дээр бас эргэж орж ирэх юу нь бол их байгаа. Тэгэхээр энийг 200 сая болгож өгөөч ээ л гэж. Одоо 72 саяар байгаа. Тэрийг нэмээд өгөөч ээ гэсэн. Тэр гадаад арга хэмжээний зардал нь тусдаа юм байгаа юм. 

З.Энхболд: -Наранхүү гишүүн.

Х.Наранхүү: -Тэгэхээр Бямбацогт гишүүн тэнд ажлаар очоод 3 хонохдоо л тэр хүмүүсийн сонссон юмыг л яасан байх. Би зүгээр ЭСЯ-нд ч 4 жил байсан, нөгөө гадаадын хөрөнгө оруулалтын газрыг ч анх бид нар байгуулж хэдэн жил болсон. Тэгэхээр тэр нэг тав, арван цаас нэмсэн хассанаас болж ерөөсөө гадаадын хөрөнгө оруулалт нэмэгдэж, хасагддаггүй юм. Энэ чинь бодитойгоор Монгол Улс өөрөө яаж хөгжиж байна, орчин нь ямар байна, нэг тиймэрхүү бодитой юмнаас яадаг болохоос бид нар сайхан яриад худлаа, бид нарын зүгээр сайхан ярианд хууртдаг хүн байхгүй ээ. Энэ бол шал дэмий ажил, тэгээд л ойлгочих.

З.Энхболд: -Үг хэлэх үү.  

Р.Амаржаргал: -Тийм би үг хэлэх гэсэн юм. 

З.Энхболд: -Амаржаргал гишүүн.

Р.Амаржаргал: -Би энийг эсэргүүцэж байгаа юм. Занданшатар сайдад бас хэлье гэж бодсон юм. Гадаад хэргийн сайдаар өчигдөр томилогдоод өнөөдөр одоо ингээд нэг кабинетын зарчмаас ухарчихсан, тэгээд нэг хэд хэдэн заалтууд оруулж ирээд л УИХ-ын гишүүдийг лоббидуулаад, энийг батлуулах гэж явж байна гэдэг бол угаасаа зарчмын хувьд өөрөө иймэрхүү маягаар явах юм бол одоо тэгээд явахгүй Занданшатар аа. Энийгээ ойлгоцгоо та нар.

Хоёрдугаарт нь, үнэнийг хэлэхэд энэ дээр хэдэн төгрөг тавиад, та нар тэр хөрөнгө оруулалтыг нэмэгдүүлээд, монголчуудыг сурталчлаад, элдэв янзын юм болно гэж ойлгож байгаа бол худлаа. Янз янзаар үзсэн юм. Тийм учраас тэр лобби үйл ажиллагаанд зориулсан 400 сая гэдэг чинь орж ирсэн байхгүй юу. Тэрийгээ зарцуулж чад эхлээд сур. Тэр юмнуудаа хийж чадахгүй байж байж тэгээд л нэг мөнгө харахаараа нэг чирж байдаг, сорж байдаг ийм юм байж болохгүй шүү дээ. Тэр сурталчлах гээд байгаа юм бол тэр жүдо-д нь мөнгийг нь өг л дөө, тэр боксод нь мөнгийг нь өгөөч, суммод нь мөнгийг нь өгөхгүй юу. Болохгүй шүү дээ ийм юм байж.

З.Энхболд: -Иймэрхүү төрлийн саналууд Төсөв дээр очоод хамгийн түрүүнд тэрий хадаад унадаг саналууд  байдаг юм л даа. Цаашаагаа явах магадлал их муу. Би зүгээр ийм юманд цагаа үрэх нь хэр зөв юм бэ гэж бодоод байна.

Саналаа хураая. Бямбацогт, Балдан-Очир, Хаянхярваа нарын гаргасан Гадаад харилцааны яамны Монгол Улсыг гадаадад сурталчлах зардал 72 сая төгрөгийг 128 саяар нэмэгдүүлж, 200 сая болгох гэдэг саналыг дэмжиж байгаа гишүүд гараа өргөнө үү. 13-8. Дэмжигдэж байна.

Ганбямба, Балдан-Очир, Бямбацогт, Амаржаргал, Батсуурь, Шинэбаяр нарын гаргасан гадаад улс орнуудад ажиллаж амьдарч буй монгол иргэдтэй харилцах, иргэдийн эрх ашгийг хамгаалахад зориулж 500 сая төгрөг гэж байна. Иргэдэд туслах сан 327 гээд Занданшатар сайдын өгсөн бичиг байна. Аль нь зөв юм.

С.Оюун: -Иргэдэд туслах сан л юм шиг байна шүү дээ тийм үү.

З.Энхболд: -500 юу, 327 юу.

Г.Занданшатар: -Би тайлбар хийчих үү.

З.Энхболд: -За тэг.

Г.Занданшатар: -Энэ бол биднээс өөрсдөө санаачлаад, ингээд кабинетын зарчмаас ухраад ингээд оруулах гээд байгаа юм бол ерөөсөө байхгүй ээ. Өчигдөр чуулган дээр гишүүд санал гаргаад, өөрсдөө бид нар энэ дээр ямар хууль эрх зүйн үндэстэй энэ бичиг баримтаа гаргаж өгөөч ээ гэж гишүүд хүсэлт болгоод, тэрийг нь бид гаргаж өгсөн. Энэ 500 сая гэдэг нь бол дүрмийн сантай юм билээ. Дүрэмтэй юм билээ. Засгийн газрын дүрмээрээ 500 сая төгрөг байна гээд. Тэр гадаад арга хэмжээний сурталчилгааны зардал гэдэг нь бас Засгийн газрын журамтай юм байна лээ. Жил болгон 200 сая. Тэр журмынхаа хүрээнд ийм юм байна. Тэр тогтоосон нормативууд нь ийм 500 саяар байгуулна, Засгийн газраас 500 сая гэж Засгийн газрын хөтөлбөр журмуудад туссан мөнгөн дүнгээр нь бид одоо.

Р.Амаржаргал: -Сая Ерөнхий сайд болсон хүн чинь Гадаад хэргийн сайдын албыг хашиж байсан шүү дээ. Төсөв зангидаж байхад энэ хүн Гадаад хэргийн сайдыг удирдаж байсан. Энэ хүн ажлаа мэддэггүй байсан юм уу. Тэр дүрэм журмаа мэддэггүй байсан юм уу, яагаад тухайн үедээ оруулж ирээгүй юм Болороо. Ямар учиртай юм.

З.Энхболд: -Энэ тоонууд зөрөөд байгааг шинэ сайд мэдээгүй байж магадгүй. Хуучин яамны аппарат хариу хэлээч.

Б.Болор: -Энэ 500 сая угаасаа анх батлагдсан тоо нь ийм байж байгаад л өнгөрсөн жил төсвийн тодотоголоороо 173 сая болоод багассан юм билээ. Энэ иргэдэд туслах сан бол 173 саяар орж ирэхэд бид энэ юунд 10, за нэг 20-иод хүнд туслаад л үндсэндээ дуусах хэмжээний мөнгө байгаа юм л даа. Тэгээд энийг нэмье гэсэн санал гаргасан юм байгаа юм.

С.Оюун: -Нэг юм асууя тэгэх үү Энхболд гишүүн ээ. 

З.Энхболд: -Хэнээс асуух уу.

С.Оюун: -Болороос. За яахав 500 сая гэж анх дүрмийн сан яригдсан л даа. Тэгээд миний ойлгосноор энэ жил 2010 оны төсөв дээр 150 сая гээд суусан байгаа юм шиг байна. Ер нь хэдэн хүнээс өргөдөл ирээд, хэдэн төгрөгний хүсэлт ирсэн юм. 2009 онд. 10 хүнээс ирсэн юм уу, 100 хүнээс ирээд, хэдийг нь, тэр ирсэн 10 өргөдлийн бүгдийг нь барагдуулсан юм уу, 500 өргөдөл ирээд 5-ханыг нь барагдуулсан юм уу, хэрэгцээ юу байна вэ гэдгийг мэдмээр байна.

Б.Болор: -Энэ дүрэм нь манай сайдын зөвлөлөөр ороод.

С.Оюун: -Бишээ дүрэм хамаагүй. 2009 онд хэдэн өргөдөл ирсэн бэ, сангаас тусламж хүссэн, хэдэн төгрөгний хүсэлт ирсэн.

Б.Болор: -1836 өргөдөл ирсэн юм байна.

С.Оюун: -Хэдэн төгрөгний?

Б.Болор: -Тэр тоогий нь би одоо мэдэхгүй юм даа. Та хэлэх үү.

Б.Барбаатар: -Иргэдэд туслах сангаас өргөдөл их ирдэг юм. Яахав нөгөө иргэдэд туслах сангийн өөрийнх нь журмын дагуу сая нэг 8, 9 хүнд тусламж олгосон. Тийм 20 гаруй сая төгрөг.

С.Оюун: -Тэгэхдээ энэ төсөвт 71 сая суусан биз дээ энэ жил.

Б.Барбаатар: -Тийм. Төсөвт суусан мөнгө нь байгаа л даа. Тэрнээс нэг 20 хэдэн саяыг л одоо зарчихаад, дараагийнх нь хурал хийгээгүй байж байгаа. Ер нь бол өргөдлүүд ирчихсэн, консул дээр. 

С.Оюун: -Юу гэсэн үг вэ. Мөнгө 71 суучихаад байхад 20-хоныг нь зарцуулчихаад.

Б.Барбаатар: -Бид нар ирсэн өргөдлүүдийг яг дүрэмд заасан журмын дагуу бүрдүүлэлтийг нь шаардаж байгаа юм л даа.

С.Оюун: -Тийм л дээ. Тэгэхээр одоо 20-хон сая зарцуулчихаад, 11 сар гэхэд 20-хон сая зарцуулж байгаа юм бол ирэх жил бид нар 500 болгох шаардлага байхгүй болчихоод байна шүү дээ. Тэгэхээр та нар ажлаа сайн хийгээд 1800 гэдэг маш их өргөдөл байна шүү дээ. 1800-д нэг 1000 долларын л тусламж үзүүлэхэд уже энэ чинь хэд вэ, 180 сая уу.

Б.Барбаатар: -Ер нь энэ иргэдэд туслах сангийн тухай анх удаа сая нэг хурал хийж олгосон л доо. Ер нь тэгээд Дипломат төлөөлөгчийн газраас ирж байгаа баримт материалууд нь журамд шаардлага хангахгүй учраас заримыг нь ханга гэдэг байдлаар буцаачихаад, одоо ерөөсөө Дипломат төлөөлөгчийн газруудыг шаардлага хангасан тийм өргөдөл байвал бүгдийг нь явуулаа гэсэн бичиг явуулчихсан байгаа. Одоо тэгээд тэрийг нь эцэслэж.

С.Оюун: -Яг энэ санал өргөдөл 1800 хүн гаргасан юм уу, тэр нь яг 1800 мөн үү тэгээд. Шаардлага хангасан, хангаагүй.

Б.Барбаатар: -Яг одоо бид нарын ирсэн нь 30-аад өргөдлөөс л 10 гаруйд нь олгосон. 

С.Оюун: -1800 гэдэг нь юу юм?

Б.Барбаатар: -Яахав тэр ерөнхий тийм саналууд байгаа байх л даа. Миний юунд ирсэн нь бол тэр.

С.Оюун: -30 өргөдөл ирсэн юм бол 10-т нь өгсөн гэвэл бас болж л байна шүү дээ. Тэгэхээр 500 гэдгийнхээ үндэслэлийг та нар яамныхан сайн тайлбарлах хэрэгтэй шүү дээ.

Б.Барбаатар: -Тэр чинь гол тэр нөгөө олгодог журмууд нь болохоор маш нарийн л даа. Тэр дагуу л явж байгаа.

З.Энхболд: -За ийм маягаар яриа гарах юм бол санал дуусахгүй ээ. Энэ жилийн зуун хэдээс 20-хон саяын гүйцэтгэлтэй байгаа юм бол дараа жилийн 500 бол 70-аас,  дараа жил төсөв дээр 173 байгаа юм байна шүү дээ угаасаа. Тэрийг 327-гоор нэмэгдүүлэх санал юм байна. Энэ бол 500 гэдэг нь буруу санал байна.  327-гоор нэмэгдүүлэх гэж хураахгүй бол болохгүй. Тийм байгаа биз.

Тэгэхээр Гадаад яам энэ ажиллагаагаа сайжруулаад, байгаа мөнгөө үрээд, энэ 173-аа үр дүнтэй ашиглах юм бол дараа жил 500-гийн тухай ярьж болно шүү дээ. Энэ саналаа татаад авчихгүй юу гишүүд. Гүйцэтгэл жаахан муу байна л даа.

Б.Балдан-Очир: -Би энийг бас өчигдөр Гадаад харилцааны сайдыг томилогдох үед санал гаргаж байсан юм. Энэ санг ерөнхийдөө мэддэг. Тэгэхээр энэ сангийн үйл ажиллагааг улам өргөтгөмөөр юм байна лээ. Зөвхөн одоо тэр нэг эрх ашгийг хамгаалахад одоо нэг тэр 1000 төгрөг өгөх гээд байгаадаа биш. Еще энэ гадаадад бараг нарийн яривал тэр 130 мянган иргэд гэдэг чинь бараг Монгол Улсын идэвхтэй хөдөлмөрийн нөөцтэй 5 аймгийн хүн ам байгаа байхгүй юу. Тэгэхээр судалгаа хийх ёстой. Ялангуяа тэр томхон томхон төвлөрчихсөн  Солонгос, Америк, Японд, ер нь тэнд ажиллаж, амьдарч байгаа улсуудын судалгаа нарийн тийм юм хийчихсэн, эргээд тэр улсууд нь эх орондоо яаж ирэх вэ, тэр хүмүүсүүдтэй харьцааг тогтоох, энэ том том бүтээн байгуулалт, Оюу толгой, Таван толгой дээр гадаадад их өндөр мэргэшсэн 5-20 жил болчихсон улсууд үнэхээр эргэж ирээд хамгийн чухал боловсон хүчин байх юмаа гэсэн ийм юм бас явж байгаа. Тэгээд тэр сангийнх нь дүрэм журмыг өөрчилье, энэ зөвхөн зүгээр хүнд мөнгө өгдөг биш. Тэр гадаад иргэдийнхээ тэр судалгааны асуудлыг их нарийн хийе.

Р.Амаржаргал: -Балдан-Очир оо, Консулын алба гэж байдаг юм шүү дээ. Тэд нар тэгээд юу хийж байдаг юм, юуны төлөө цалин аваад сууж байдаг юм. Консулын алба чинь яг энэ ажлыг хийх ёстой байхгүй юу. Энэний чинь төлөө цалин аваад сууж байгаа хүмүүс шүү дээ. 

Д.Балдан-Очир: -Тэгээд өөрөөр хэлбэл би Солонгосын ЭСЯ-н дээр 2 ч удаа очсон. Үнэндээ тэр цөөхөн хүмүүс чинь яг ний нуугүй хэлэхэд иргэдийн тэр зөрчсөн эрхийг л хөөцөлдөж явсаар байгаад тэр үндсэн ажил энээ тэрээ бол байхгүй. Энэ чинь яг хэрэг дээрээ бүхэл бүтэн аймгийн хүн ам тэнд байж байна шүү дээ. Тэр чинь аймгийн тэр хүн амыг  удирддаг, Монгол Улсад байдаг тэр захиргааны байгууллагын хүмүүс чинь хэдэн мянган хүн байгаа шүү дээ. Тэр гадаад оронд байгаа тэр улсуудын чинь эрх ашиг, тэд нартай харилцахад үнэхээр хүрэлцдэггүй юм байна лээ тэр хүмүүст. 

З.Энхболд: -Бүгдээрэнд нь эсрэг үү, Амаржаргал гишүүн саналаа хэлээд гарч байна. Дотоодод байгаа хүн мөнгөн тусламж гуйвал мөнгө өгөх үү, тийм сан байна уу тэгвэл. Дотоодод байгаа, одоо бид нар чинь байнга мөнгөний гуйлга явдаг шүү дээ. Тэр мөнгө байхгүй, энэ мөнгө байхгүй гээд л буцаачихдаг. Гадаадад байгаагаараа давуу эрх эдлээд байгаа юм уу энэ хүмүүс чинь.

С.Бямбацогт: -Яг тэр дарамтууд нь ерөөсөө гадаадад байгаа ЭСЯ, консулууд дээр ирдэг. Өвчин зовлон тусдаг, шоронд ордог, эргээд нас бардаг, тэгээд маш олон асуудал байдаг юм байна лээ. Яг энд бас хэлэхэд ер нь гадаадад байгаа монголчууд маань бас Монгол Улсыг хөгжүүлэхэд би бас ер нь хувь нэмрээ оруулдаг байх гэж бодож байгаа. Энд сууж байгаа хүмүүс ч гэсэн гадаад дотоодод бас амьдраад л, сураад л, өнөөдөр энд сууж л  байгаа улсууд. Яагаад бас өөр өнгөнөөс яриад байгаа юм бас ойлгохгүй байна.

З.Энхболд: -Бямбацогт гишүүн ээ, Ямар юмыг нь ойлгохгүй байна. Хүн мөнгө гуйхаар л мөнгө өгөөд байдаг сан гэж ойлгох юм бол өргөдөл гуйгаад л байна, нэмэгдээд байна, 500 сая ч багадна, 5 тэрбум ч багадна. Тэгэхээр яг юу хийх ёстой вэ гэдэг рүүгээ чиглүүлээд, зардлын өөр ангилал руу оруулахгүй бол тэр хүн би мөнгө гуйхаар нь ингээд л мянга мянгаар нь тараагаад байдаг гэж ойлгохгүй байна. Хуулийн зөвлөлгөө, хуулийн байгууллагаар явах гээд. Энэ бол өөр ангиллын зардал байхгүй юу. Тэгэхээр энэ сангийнхаа концепцийг Гадаад яам өөрөө ойлгомжтой болгомоор байна. 500 саяаа баталсан, хүнд 1000 доллар өгнө, энэ жил 500 хүнд мөнгө өгнө гэх юм бол 50 мянган өргөдөл хүрээд ирнэ, зүгээр л мөнгө өгдөг юм байна гээд. Тийм учраас энэ нэг юу ярих, юу зарлах, юу батлахаа бид бас тодорхой болгохгүй бол ийм ойлгомжгүй мөнгө өгч болмооргүй л юм байна.

Гадаад яамны сайд байгаа дээр одоо энэ 173 үлдсэн юм чинь сан учраас хураагдахгүй шүү дээ, нэмэгдээд л яваад байна. Энийгээ нэг үр дүнтэй зараад, одоо гишүүдийн яриад байгаа энэ санаануудыг яг юунд заруулах юм, хүнд бэлнээр мөнгө өгөх юм уу, үгүй юм уу, тэр Балдан-Очир гишүүний яриад байгаатай би санал нийлээд байгаа юм юу гэхээр 130 мянган хүн хөдөлмөрийн чадвар гэдэг бол 3 аймгийн л хүн байгаа юм л даа. 3 аймагт бид нар ямар зардал гаргаж байна тэр хэмжээний мөнгийг гаргаж өгөхөд болохгүй гэх юм байхгүй. Гэхдээ нөгөө 3 аймгаас нь бас хасах ёстой байхгүй. Аль аймгаас хэдэн хүн явсан, тэр аймгаас төсвийг нь хасаад, тийм маягаар шийдэж бол болно. Иргэдийн үйлчилгээг үзүүлэх үүрэг байгаа шүү дээ. Тэрнээс хүнд бэлэн мөнгө 1000 доллар өгдөг сан гэх юм бол би бол эсэргүүцэж байна. Одоохондоо ийм үүрэг өгч явуулчихаад, дараа жил яривал яасан юм энийг. Тодорхойгүй л юм байна л даа. Саналаа хураачихъя.

Балдан-Очир, Ганбямба, Бямбацогт, Батсуурь, Шинэбаяр, Хаянхярваа нарын гаргасан гадаад улс орнуудад ажиллаж, амьдарч буй Монгол Улсын иргэдтэй харилцах, иргэдийн эрх ашгийг хамгаалахад зориулж иргэдэд туслах сангийн одоо байгаа 173 сая дээр 327-г нэмэгдүүлж, 500 болгох гэдэг томъёоллоор санал хураалгая. Дэмжиж байгаа гишүүд гараа өргөчих. 13-6.

Энэ олон гишүүн гаргасан гишүүдээс нэгийг нь тоолно. Тийм хуультай юм. Бүгдээрээ тоолдог бол бүгдээрээ ирээд бүх санал нь босоод байх магадлал байдаг учраас нэгээр хязгаарлаж өгсөн юм. Дэгийн хуулинд байдаг юм. Саяын санал унаж байна.

Дараагийн санал. Мөнх-Очир, Шинэбаяр, Батсуурь нарын санал байна. Тагнуулын ерөнхий газрын цахим архив, төсөв төсөл хэрэгжүүлэхэд 138.2 сая төгрөг төсөвт суулгах гэж байна. Алтансүх тайлбараа хий дээ. Тэднийхээс ирсэн бичгийг тараасан байгаа гишүүд уншсан уу. Албан бичиг, бишээ энэ гүйцэтгэх ажилтай хамаагүй, ердийн төсөв байгаа. Ямар шаардлага байна тэрийгээ ярьчих.

Б.Алтансүх: -Монгол Улсын Засгийн газрын 2006 оны 4 сарын 3-ны өдрийн 64 дүгээр тогтоолоор энэ архивын салбарт мэдээллийн технологи ашиглах, үүнтэй холбогдуулан судалгаа төсөл хэрэгжүүлж, архив, мэдээллийн сан бүрдүүлэх, төрийн байгууллагуудын албан хэрэг хөтлөлтийн үйл ажиллагааг автоматжуулахад шаардагдах зардлын эх үүсвэрийг жил бүрийн төсвийн багцтай багтаан санхүүжүүлэх арга хэмжээ авахыг Төсвийн ерөнхийлөн захирагч нарт үүрэг болгосон байгаа юм. Тэгээд яахав энэ Засгийн газрын мөрийн хөтөлбөрт бас орсон л доо. 

Ер нь энэ Монгол Улсын хэмжээнд архивыг цахимжуулах, цахим хөтөлбөрт оруулах гээд. Энэ төслийн хэмжээнд зүгээр манай ерөнхий газар дээр байгаа энэ архивын материалыг цахим хэлбэрт оруулах энэ төслийн бэлтгэл ажил бол үндсэндээ хийгдээд дуусчихсан байгаа. Одоо бид нар юу хүлээгдэж байна вэ гэхээр одоо энэ ирэх жилийн төсөвт энэ тодорхой хэмжээний хөрөнгө суулгаж, энэ ажлыг эхлүүлж, иргэдэд цаашдаа үйлчлэх мэдээллийг ил болгох, нэг ёсны мэдээллийг эргэлтэнд оруулах гэсэн ийм л гол ач холбогдол энд оршиж байгаа юм л даа энэ хөтөлбөрийн.

З.Энхболд: -Асуудал нь мөнгөн дүн их багадаа биш та нар яагаад Сангийн яаманд өгөөгүй вэ гэдэг л асуудал байгаа шүү дээ. 

Б.Алтансүх: -Сангийн яаманд өгсөн юм. 

З.Энхболд: -Дөнгөж сая Баярцогт сайд ийм юм орж ирээгүй учраас яригдаагүй ээ. Орж ирсэн бол батлагдах байсан гэж байна шүү дээ.

Б.Алтансүх: -Үгүй ээ үгүй, өгсөн.

З.Энхболд: -Сангийн яамны аль газар нь хариуцдаг юм энийг.

Б.Алтансүх: -Хөрөнгө оруулалтын газар. Сангийн яамаар төсөв хянагдах үед хасагдсан байгаа юм.

З.Энхболд: -Бишээ, одоо Тагнуулын ерөнхий газрын архив ярьж байна. Тэр талаар асуудалтай бол ярья. Санал хураалгах уу. Энэ саналыг дэмжиж байгаа гишүүд гараа өргөчих. 13-7. Дэмжигдэж байна.

Одоо Зоригт сайдтай холбоо барьсан уу Оюун гишүүн. Яахав Шивээ-Овоог. Нөхцөлтэйгээр дэмжээд явчих уу. 

Оюун, Шинэбаяр, Батсуурь, Наранхүү, Балдан-Очир нарын гишүүдийн санал байна. Энэ 6.4.1. Эрдэс баялаг, эрчим хүчний салбарт Багануурын уурхайн тоног төхөөрөмжийг шинэчлэхэд 9.4 тэрбум төгрөг зарцуулах гэдгийг өмнө нь Шивээ-Овоо гэж нэмье гэсэн санал байна. Энийг хэрвээ Шивээ-Овоо нь гадаад зээл бусад юманд хамрагдаад, авах шаардлагагүй болсон бол дэмжихгүй. Тийм юм хийгдээгүй бол Эрдэс баялаг, эрчим хүчний сайдаас лавлагаа авсны дараа дэмжигдэхээр ийм нөхцөлтэйгээр оруулъя гэж байгаа гишүүд гараа өргөе. 13-8. Дэмжигдэж байна.

Гишүүдийн саналаар санал хураалгаж дууслаа. Хоёрдугаар хэлэлцүүлэг ингээд хаагдаж байна. Илтгэх гишүүн байна уу, чуулганд уу. Төсвийн байнгын хороонд илтгэх гишүүн томилъё. Би өөрөө очъё. Бас нэг гишүүн цуг сууж байхгүй бол болдоггүй юм. Зайлшгүй дэмжих саналаа гишүүнээрээ гаргаж нэг юу нэмж болдог юм. Саяын энэ Бямбацогт гишүүний 1-ээс дээш нэмэх гээд байгаатай адилхан. 

Тийм учраас яг нөгөө саналаа гаргана шүү. За Шинэбаяр гишүүн бид хоёр Төсвийн байнгын хороон дээр энийг авч гаръя. Чуулганы нэгдсэн хуралдаанаар илтгэх гишүүн хэн байна. Сайн дураараа илтгэх гишүүн байна уу. Шинэбаяр гишүүн илтгэе.  Бямбацогт гишүүн цөөнх болъё гэж байна.

Өнөөдрийн байнгын хорооны хурал хаагдлаа. Ажлын хэсэгт баярлалаа.

Хуралдаан 18 цаг 10 минутад өндөрлөв.

Соронзон хальснаас хянаж буулгасан:

Хуралдааны тэмдэглэл хөтлөгч
Д.Энэбиш

